
0. LEHENDAKARIAREN AGURRA
 
Bazkide agurgarria:

Ikastolen sorrerako arrazoi nagusia euskararen biziberritzea izan zen, eta 
sortzeko prozesuaren gakoa, parte-hartzea.

Gaur, biak, euskara eta parte-hartzea, kolokan ditugu. Nork esango zigun 
bizitakoak bizi ondoren eta egindako lana egin ondoren orain dela egun 
batzuk Bilbora joan beharko genukeenik, euskarak Espainiako Konstituzio 
Auzitegiak jasandako erasoa salatzeko?

Justizia aplikatu behar dutenek euskara inplikatua dagoen epaietan 
irakurketa atzerakoiak egiten badituzte, ezin dugu justizia kudeatzen 
dutenengan federik eduki, beraientzat beti izango gara 2. mailako 
herritarrak. Baina tamalez, ez da jarrera berria eta argi utzi behar diegu 
beti egongo garela barrikadaren beste aldean. Euskaldunak ohituta 
gaude borrokan aritzera eta ez gaituzte ezustean harrapatuko. 

Baina kanpotik datozkigun erasoek lanak ematen badizkigute, etxeko 
erronkak ere ez dira makalak. Konpromiso handia eta autoeraketarako 
gaitasun ikaragarria duen herrian bizi gara, hala ere, parte-hartzean 
arazoak izaten ditugu lanerako boluntarioak lortzeko, egungo gizarte 
indibidualistak kontsumora bultzatzen gaituelako? Komunitatetik urrun 
sentitzen garelako? Auzo lana eta herrigintzarekiko militantzia apaldu 
delako? 

Batek daki, baina erronkari eutsi eta horri buelta emango diogu. Proiektu 
honi zerbait emateaz harro sentitu eta harrotasun hori kutsatzen jakin 
behar dugu, talde lanak betetzen gaituela sentitu behar dugu, norberak 
ematen duenari balioa ematen eta besteena balioztatzen.

Konstituzio Auzitegiri gizalegez jokatzen irakastea ez dago gure esku, 
baina ikastolaren proiektu kooperatiboaren parte izatea erakargarri 
egitea bai, eta horretan sinesten badugu, erdia egina daukagu.

 

Lorena Zalakain Lopez

1. BIDEZKOA BADA,  
AURREKO BATZARREKO AKTAREN ONESPENA

2. HAURTZARO IKASTOLA KOOPERATIBA
 
2.1. Gobernu eta Funtzionamendu egitura.  
Batzordeetako ordezkariak
 
Haurtzaro Ikastola Kooperatibako antolaketa organikoa ondorengoa da:

KOOPERATIBAKO BATZAR NAGUSIA
LAN BAZKIDEAK - BAZKIDE ONURADUNAK - BAZKIDE EZ AKTIBOAK 

ETA BAZKIDE LAGUNTZAILEAK

KONTSEILU ERREKTOREA
5 LAN BAZKIDE, 5 BAZKIDE ONURADUN, UDAL ORDEZKARIA,

ZUZENDARIA ETA ADMINISTRARIA

HEZKUNTZA BATZORDEA

ORDEZKARITZA 
INSTITUZIONALA

EHI / GILB
OIARTZUNGO UDALA

UDAL IKASTOLA PARTZUERGOA
OIARTZO BATXILERGO IKASTOLA
HERRIKO EUSKARA BATZORDEA

HERRI GIZARTE HEZKUNTZA  
KONTSEILUA
AGENDA 30

HERRI PLANEAMENDUA
XANISTEBANAK

BESTE...

AZPIBATZORDEAK
ETA LANTALDEAK

ZAINTZA BATZORDEA
HIRU BAZKIDE

KONTRATAZIO  
ETA LAN-HARREMAN BATZORDEA

BEKA BATZORDEA
OBRA BATZORDEA

HIZKUNTZA BATZORDEA
MATRIKULAZIOA

ESKOLAZ KANPOKO EKINTZAK
TXINPART!

FESTAK
WEB ORRIA - ARGAZKIAK - BIDEOAK

LEHENDAKARIA (BAZKIDE ONURADUNA)

ZUZENDARIA

ZERBITZUEN KUDEAKETA

ADMINISTRARIA / IKASKETABURUAK

LAN-HARREMAN ETA 
EKONOMIA ARLOAPEDAGOGIA ARLOAZERBITZU EZ

PEDAGOGIKOEN ARLOA

2.1.1. Batzar Nagusia
Ikastolako bazkide onuradunek (gurasoek), lan bazkideek (langileek), 
bazkide ez aktiboek eta bazkide laguntzaileek osatzen dute Batzar 
Nagusia. 

Ohiko Batzar Nagusia urtean behin egiten da, estatutuek zehazten duten 
epearen barruan. 

2.1.2. Kontseilu Errektorea
Talde honen helburu nagusia Haurtzaro Ikastola Kooperatibaren 
kudeaketa orokorra aurrera ateratzea da eta, horretarako, hilean behin 
biltzen da, gutxienez: ostegunetan 17:00etatik 20:00etara.

Kontseilu Errektorea, ikasturte honetan, hamahiru lagunez osatutako 
taldea da: bost bazkide onuradun, bost lan bazkide, udal ordezkaria, 
ikastolako zuzendaria eta administraria. Kontseilu Errektoreko partaide 
berriak ondorengoak dira:

Lan bazkideen ordezkariak:  
Bi dira ordezkari berriak: Lurdes Lopez eta Xuxuna Juanes. 

Bazkide onuradunen ordezkariak:  
Bi bazkide berri: Araitz Rodriguez eta Edith Agirre.

Beraz, 2023-2024 ikasturteko Kontseilu Errektorea ondorengo 
ordezkariek osatuko dute:

Bazkide Onuradunak

Lan Bazkideak

2.1.3. Hezkuntza Batzordea
Talde honen helburu nagusia ikastolako hezkuntza eremuaren kudeaketa 
orokorra aurrera ateratzea da eta, horretarako, hilabetean behin biltzen 
da: astelehenetan 17:00etatik 19:00etara. Taldea ondorengo lagunek 
osatzen dute: lau bazkide onuradunek, hiru lan-bazkidek, bi ikaslek eta 
ikastolako lehendakariak, 6 koordinatzaileek, hiru ikasketaburuek eta 
zuzendariak. 

Ikasleen ordezkari bakarra proposatu da ikasturte hasieran: Ekhi 
Arizmendi. 

2023-24 ikasturteko Hezkuntza Batzordea ondorengo ordezkariek 
osatuko dute:

Bazkide Onuradunak

         IkasleaKoordinatzaileak eta lan bazkideak

Zuzendaria                             Ikasketaburuak

2.1.4. Bizikidetza Behatokia
Bizikidetza Behatokia ikastolan elkarbizitza kudeatzeko organoa da. 
Urteko helburuak zehazterakoan, ikastolako UEP Urteko Elkarbizitza 
Planean oinarritzen da. Helburuak dira:

• Adostasunezko markoan (errespetu, elkarrizketa, negoziazio...) 
berdinen arteko harremanak sustatuko ditu.  
• Kide guztiak baloratuak, entzunak eta partaide direla sentitzea 
bultzatuko du. 
• Erabakiak hartzeko orduan ardura izango du.  
• Ikastetxeko bizitzaren parte aktibo izango da.

Bizikidetza Behatokia osatzen dute: Hezkuntza Batzordeko ordezkariek, 
aholkulariak, orientatzaileak, jantokiko arduradunak, Eskolaz Kanpoko 
Ekintzen arduradunak eta Bizikidetza Taldeko gurasoek. 

2.2.Urteko kudeaketa: egindakoa eta egitekoak

2.2.1. Kontseilu Errektorea
2022-2023 ikasturtean 12 bilera egin zituen. Atalez atal hauek dira landu 
zituen gaiak: 

2.2.1.1. Ohiko funtzionamenduko gaiak aztertu eta erabaki zituen
 
• Urteko lanen plangintza
• Obra Batzordearen jarraipena
• Beka Batzordea
• Hezkuntza Batzordea
• Udal Ikastola Partzuergoko gaiak
• EHIko gaiak, informazioa
• Urtekarirako artikuluak
• Ikastola Eguna
• Kooperatiben erregistroa, kontuen eta karguen erregistroa 

2.2.1.2. Ondoren adierazten diren urteko gaiak landu zituen

Gai orokorrak
• Plan Estrategikoa
• Obra Batzordeko informazioa. 2022ko udako lanak

• Kooperatibako familia batek izandako jarrera. Familia baten zehapena
• Batzar Nagusia
• Ikastolen Elkartea. KMK deialdia
• Txosna Batzordea
• Matrikulazio kanpaina
• Xanistebanetako urtekaria
• Udal festa komisioaren berri
• Familia baten eskaera
• Zuzendaritzaren aldaketa

Arlo ekonomikoa
• Aurrekontuak, kuotak, jarraipena
• Haurtzaro Ikastolako aurrekontuaren jarraipena
• Oiartzoko kontuak. Defizita
• Altxortegiaren egoera
• 2022-23 ikasturteko kuotak
• Eskolaz kanpoko ekintzetako aurrekontua. Kuotak
• Jantokiko kuota. Menu zeliakoaren kuota
• Haurtzaro Ttikiko igogailua

Arlo laborala 
• Langileen plangintza, aurre-erretiroak, lan egutegia
• Lan hitzarmena
• Lan Batzordeko informazioa
• Langileen lan harremanaren bukaera eta omenaldiak
• Aurretiazko erretiro aukera duten langileen egoeraren errepasoa eta 
eskaerak
• Eszedentzien eta jardunaldiaren murrizketen eskaerak
• Ordezkoen lan poltsa
• 2023ko Lan Hitzarmenaren egoera
• Erretiro partzialak
• Erreforma laborala
• Hurrengo ikasturteko kontratuak
• Langile baten 25. urteurreneko irizpideak
• Aurre-erretirodunen gain-kotizazioaren dekretua

Beste gaiak
• Eskaerak

2.3. 2022-2023 ikasturteko kontuak eta 2023-2024ko 
aurrekontuak
2022-23 ikasturteko kontuetan ohiko funtzionamendura hurbiltzea lortu 
dugu: ikasturte bukaerako ibilaldiak, Ikastola Eguna, ekintza kulturalak, 
Xanistebanetako txosna, eta abar… bideratzea lortu dugu. 

2022-23 ikasturtea ordea, oso ezegonkorra suertatu zen, ikastolako 
indikatzaile guztiak dantzan zeudal zirudien: 

- Hezkuntza Sailak eragindako ezegonkortasuna. Alde batetik, ikasturte 
honen hasierarako Hezkuntza Bereziko gela bat kendu digute, eta 
Hezkuntza Bereziko kontzertuen ratioak eta Haur Hezkuntzan gela 
batean kontzertuen ratioa ere bai. Beste aldetik, kontzertuen moduluak 
handitu egiten ditu. Haurtzaro Ikastolak 27.000 euroko galerak pairatu 
ditu ikasturte hasiera honetan. 2023-24 ikasturtean ere, kontzertatutako 
gelak murrizteko estrategiarekin jarraitzen du Hezkuntza Sailak.

- Hezkuntza Lege Berriaren ezarpenak eragingo dituen aldaketak. 
Onarpen dekretuak, diru-laguntza sisteman aldaketak, kuota osagarriaren 
berrantolaketa. 

- Prezioen igoera. Igoera maila guztietan ikusten da, jantokiko zerbitzuan, 
garraio zerbitzuan, ikastolako horniketa nagusietan, eta abar…

- Interes tasen igoerak. Une honetan Ikastolak indarrean dituen 
maileguen kuotan eta etorkizunean egin beharreko inbertsioen planean 
eragin zuzena du. Maileguen aurretiazko amortizazioak bideratzen ari 
gara inbertsio diru-laguntzarekin bat egiteko.  

2.3.1. Atal garrantzitsuen adierazpena

2.3.1.1. Inbertsioak 
2024ko EAE aurrekontuetan HEZKOOP deialdi berrirako diru-horniketa 
ezarri du Eusko Jaurlaritzak. Diru-laguntza hori 2024ko udan planifikatua 
dagoen jolaslekuaren berrantolaketa gauzatzeko baliagarria izango da. 
Kontseilu Errektorea proiektu honetan lanean ari da.  

2.3.1.2. Gastu laborala-Arlo laborala 
2022-23 Ikasturtean aurre-erretiroa hartu duten bost langileek 
metatutako orduen gastuak kontabilizatu dira. Bestalde, ikastolaren 
gain hartutako laboral defizita 1,91koa izango da, Hezkuntza Sailak 
eragindako murrizketen ondorioz.   

2.3.1.3. Altxortegia 
2023-08-31n altxortegiko egoera 655.256 eurokoa da. Altxortegi 
horren zati bat, 300.000 euro, hurrengo inbertsioetarako eta maileguen 
ordainketarako funtsa eratzeko bideratu da.

2.3.1.4. Maileguen egoera 
Maileguen egoera ikasturtearen itxieran hauxe da: 701.639 euroko 
zorpetzea. Interes tasen igoerak eragingo du hurrengo ikasturteko 
inbertsio planaren zenbatekoan eta bideragarritasunean. Urtez urte, 
aurretiazko amortizazioak egiten saiatzen ari gara, Hezkoop diru-
laguntzarekin bat etortzeko.   

2.3.1.5. Erosketak eta salmentak (materiala + liburuak) 
Ikasturte honetan testu liburu berriak erosi ditugu eta, DBHren kasuan, 
EKI digitalaren ezarpenak amortizazio sistema aldatzera behartuko 
gaitu. Chromebook gailuen erosketa ere bideratu da. 

2.3.1.6. Jantoki eta zaintza gastuak 
Jantokiko balantzea defizitarioa izan da. Kkastolako ordutegi aldaketak, 
Covid19ko neurriei aurre egiteko hartutako burbuilen erabakiak eta 
ekintza estraeskolarren antolaketa apalagoak eragina izan dute . 

2.3.1.7. Garraio zerbitzua 
Erabiltzaile kopurua jaitsi da azken urteetan, eta defizita konstante 
eusten ari da. Hori dela eta, garraio zerbitzuaren eskaintza ere jaitsi da.  
Bestalde, DBHko ikasleentzat Xorrola planak martxan jarraitzen du. 

2.3.1.8. Oiartzo Batxilergo Ikastola 
Ikasturte honetan, Haurtzaro Ikastolak 23.086 euro ordaindu ditu, 
dagokion defizitaren zatia kitatzeko. Hurrengo bi ikasturteetan ikasle 
gehiago egoteak defizitaren zenbatekoa jaistea dakar. 

2.3.1.9. Funtzionamendua, beste jarduerak 
Funtzionamendu gastuak beharretara doitu dira eta ikastolako beste 
jarduerak (ikasturte bukaerako ibilaldiak, jarduera kulturalak, Ikastola 
eguna, Udako ekintzak, Xanistebanetako txosna, eta abar) bideratu dira.  

2.3.1.10. Autofinantzazioa 
Ikasturte honetan Xanistebanetako txosna bideratu da. Ikastola 
egunean ere auto-finantzazio lanak egin ziren.

2.3.2. Udalaren akordioak duen eragin ekonomikoa
Haurtzaro Ikastolak eta Oiartzungo Udalak, irizpide berdinak kon-
tuan hartuz, hitzarmena berritu dute 2022-25 urteetarako:

a) Ikastolako mantentze lanetarako gastuak. Bertan, mantentze 
horniketak, konponketa txikiak, argindarra, erregaia, kanpoko gar-
biketa zerbitzua, garbiketarako materiala, atezainari ordaintzeko di-
ru-laguntza eta berogailuen mantentze lanetarako kontratua sartzen 
dira. Urte honetan garbiketa kontratuaren berritzeak izan du eragina.

2023. urteko zenbatekoa:  412.543 €

b) Ikastolako lan handien diru-laguntza. Hitzarmenaren atal ho-
netan, ikastolak egiten dituen inbertsio eta mantentze lan han-
dien laguntza zehazten da. Hitzarmen berrian atal hau ere badago.

c) Urrutiko auzoetarako garraio zerbitzuaren diru-laguntza. Haurtzaro 
Ikastolak eta Oiartzungo Udalak herriko Eskola Agenda 21 taldean ga-
rraioaren arazoa bere osotasunean aztertuko duen proposamena lant-
zeko konpromisoa hartu zuen. Ikasturte horretan (2014-15), ikastolako 
garraio zerbitzua Xorrola herriko autobus zerbitzua erabilita bideratzen 
da DBHn, zati batean. Ondorioz, akordioaren atal honek ez du zuzeneko 
diru-laguntzarik.

2.3.3. Hezkuntza Saila
Aurreko ikasturtean eta ikasturte honetan Hezkuntza Sailak eze-
gonkortasuna eta mezu kontrajarriak bidali ditu. Informazio itu-
rrietan adierazpenak egin  eta kontrakoa bideratzen oso abila da. 

2022-23ean, ikasturteko kontzertuen erabakiek bete-betean eragin 
digute: 
• Haur Hezkuntzan, gela batean, kontzertazio osagarria kendu.
• Lehen Hezkuntzako Heziketa berezian gela bat kendu.
• Lehen eta Bigarren Hezkuntzako Heziketa berezian kontzertazio osaga-
rria kendu.

Eta, 2023-24ko ikasturtean bide beretik jarraitzen du Hezkuntza Sailak: 
Hezkuntza Berezian finantzazioa murriztuz, eta irakasle osagarriaren bi-
dez, murrizketak leunduz.

Bestalde, kontzertazio moduluak: funtzionamendua, ordezkapenak, ez 
dozenteen moduluak handitu ditu Hezkuntza Sailak. Haurtzaro Ikastolaren 
kasuan, bi eragin horiek kontuan hartuz, 27.702 euro gutxiago jasoko dira. 

Hezkuntzak Sailak Hezkuntza Lege berriaren atariak komunikazio itu-
rriak eta bere inguruko eragileak erabiltzen ari da desinformazioa za-
baltzeko. Izan ere, esaten duena eta egiten duena erabat ezberdina da.

Ikasturte honetan 2022-26 ikasturte arteko gelen planifikazioa negozia-
tuko da eta demografiaren eraginaren aurreikuspena nola islatzen den 
gelen planifikazioan, horrek baldintzatuko ditu hurrengo ikasturteak.   

Hezkuntza Sailaren ohiko diru-laguntzak honela banatzen dira:
a) Gela kopuruaren arabera. Gela kopuruari maila bakoitzeko ratioa 
aplikatzen zaio.
b) Beste diru-laguntzak:
          - Euskaraz Bizi programa
          - Hizkuntza Normalizaziorako proiektua
          - Inbertsio diru-laguntzak

2.3.4. Ikastolen Elkarteko Elkartasun Kutxa
Ikastolen artean gure ezaugarririk garrantzitsuena ELKARTASUNA 
da. Gurean, oinarrizko bi eginkizunetan oinarritzen da elkartasuna:

• Langile soberakinak birkokatzeko hitzarmena, Lan Hitzarme-
nean idatzita dagoena: soberakinak dituzten ikastoletako langileak 
beharrak dituzten beste ikastoletan birkokatzeko ahalegina egi-
ten da. Azken urteotan, kasu guztiak bideratu direla aipatu behar da.
• ELKARTASUN KUTXA. Elkartasun Kutxaren helburua Euskal Herri osoko 
proiektu estrategikoei edo egoera berezian dauden ikastolei kapitalerako 
diru ekarpenak ematea da. Ikastolen Elkarteko talde bat arduratzen da 
hain garrantzitsua den proiektu nazionalerako baliabideak kudeatzeaz.

Hurrengo laukian, 2023ko azaroaren 28an Ikastolen Elkar-
teko Batzar Nagusian landu den proposamena jasotzen da.



Haurtzaro Ikastola · BATZAR NAGUSIA · 2023-12-1316

2.3.5. Bideragarritasun Plana
Txostenaren hasieran aipatu bezala, ezegonkortasun egoeran murgildu-
ta dago ekonomia. Une honetan epe ertainerako aurreikusten genituen 
adierazleak 2023. urtean azkartu egin dira eta horiek kontuan hartuz 
ikastolako bideragarritasun plana eguneratu dugu. 
• Hurrengo inbertsioetarako eta finantza gastuen ordainketarako  
300.000 euroko funtsa eratu dugu. Hala ere, hurrengo ikasturteko in-
bertsio plana berraztertzen ari gara. Interes tasen igoera ere beste datu 
garrantzitsu bat da. 
• Onarpen dekretuak eta gelen plangintzak berebiziko eragina izan du. 
• Matrikulazioak eta ikasle kopuruaren garapenak berebiziko garrantzia 
izango du.
• Gastu orokorren kontrola eta prezioen igoera handia kontuan hartu 
behar da. 

Datu horiek kontuan hartuz, lehentasunez, zorpetzea jaisteari ekin dio 
ikastolak. Ondoren, jolaslekuaren birmoldaketarako zorpetze berriaren 
zenbatekoa aztertu eta hurrengo bost urteetarako bideragarritasun pla-
na zehaztu. Matrikula kopurua eta ikasleriaren garapenak ere kontuan 
hartuko dira. Etorkizunean, ezaugarri orokor hauek jarraituta, Haurtzaro 
Ikastolaren bideragarritasun plana bideratuko da.   

2.3.6. Kuota osagarriak eta beka sistema

2.3.6.1. Kuota osagarrien erabilpena

Haurtzaro Ikastolak 2022-23 ikasturtean 359.377 euro jaso ditu familiek 
ordaindutako kuota osagarrien kontzeptuan. Kuota osagarrien ekarpena 
defizit hauek estaltzeko erabiltzen da: 
• Finantza gastuen ordainketa. Ikastolako eraikuntza osoa ikasturtez 
ikasturte bazkide guztien artean ordaindu da. Hezkuntza Sailak inbert-
sio laguntzak eman arren, gehienez jota finantza gastuen %30 ingurura 
ailegatzen da. Beste guztia kuota osagarrietatik ordaintzen da. Ikasturte 
honetan aurretiazko amortizazioak burutu dira.
• Gastu laboralak. Hezkuntza Sailak ordaintzen duen irakasle kopurua ez 
da nahikoa maila batzuetan irakastordu guztiak eman ahal izateko, DBH1 
zikloaren kasu. Bestalde, ordezkoen ordainketan ere defizita sortzen da. 
Kontseilu Errektoreak plangintza pedagogikoa aurrera eraman ahal izate-
ko gure kuota osagarrietatik bideratzen da defizit hau.
• Mantenua eta inbertsioak. Mantenuaren eta inbertsio txikien defizita 
estaltzeko ere kuota osagarria erabiltzen da. Oiartzungo Udalak egiten 
duen diru-laguntza eskertu behar da.    
• Garraio defizita. Haurtzaro Ikastolak hastapenetatik garraio kuota so-
lidarioa ezarri zuen. Urte honetan, kuota osagarriaren %14,43 garraio 
defizita kitatzeko izan da.
• Jantokiko defizita. Izurriak eragindako eraginak aurre egiteko sortu-
tako defizita estali dugu.   
• Materiala eta liburuak. Kuota osagarriaren zati bat erabili dugu mate-
rial pedagogikoa berritzeko ikasturte honetan.

2.3.6.2. Kuoten taula

2004ko Batzar Nagusian irakaskuntza kuota KPI indizearen arabera 
eguneratzea onartu genuen, hala ere, Kontseilu Errektoreak ez ohi-
ko KPI indizearen igoera eta Hezkuntza Sailaren diru-laguntza me-
zuak kontuan hartuz, kuota osagarrian %2ko igoera ezarri dugu. 

Taula honetan, 2023-24 ikasturteko kuotak agertzen dira:

1. Kuota osagarria (12 hilabetetan)
1. senidea 2. senidea 3. senidea

HAUR HEZKUNTZA 32,81 24,61 21,33

LEHEN HEZKUNTZA 37,50 28,12 24,37

DBH 42,18 31,63 27,42

2. Jantokiko kuota (eguneko kuota / hileko kuota)
Eguneko kuota 6,24 €

Hileko kuota ( 5 egun) 109,76 €/10 hil.

3. Garraio kuota (12 hilabetetan)
1 eta 2 bidaia 32,38 €

4. IKTei dagokien kuota (2024ko uztaila eta abuztua)
Bazkideko

Uztaila 25,00 €

Abuztua 25,00 €

2.3.7. Ikastolaren beka sistema
Haurtzaro Ikastolak, bere sorreratik, ikastolako komunitatearen barruan 
elkartasun irizpidea izan du proiektua aurrera eraman ahal izateko aldarria. 
Hasierako urteetako auzolanak, mantentze lanetarako taldeak, garbiketa 
taldeak, finantzazio taldeak, etab. bazkideen artean bideratu izan dira.

Gaur egun elkartasun printzipioak indarrean jarraitzen du, eta horregatik 
gogorarazi nahi dizuegu 1990. urtetik badugula ikastolan barneko beka 
sistema martxan, Eusko Jaurlaritzak ematen dituenekin bateragarriak di-
ren bekekin osatua. 

Beka arautegiak ikasturte berrituan atal hauek hartzen ditu kontuan:    
• Kuotak ordaintzeko zailtasunak dituzten familiak – kuota finkoaren 
planteamendua
• Kuota murrizketa, irakaskuntza kuoten murrizketa
• Gastu guztien beka
• Egoera berezian dauden familien kasuak, Udal Gizarte Ongizatearekin 
elkarlana 

Aipatu behar da, kasu guztietan, Hezkuntza Sailaren beken osagarri di-
rela eta familia bakoitzaren errenta mailaren arabera banatzen direla, 
uneko egoerak ere kontuan hartuta.

Kontseilu Errektoreko Beka Batzordeak, bereziki azken bi ikasturtetan, 
indartu egin du barruko beken dotazioa eta izurriak eragindako egoerak 
ari da kudeatzen. Beka arautegia kontuan hartuta, ikasturteko barruko 
beka eta laguntza sistema bideratzen ditu. 

Haurtzaro Ikastolako proiektua integratzailea da eta bertan egoera 
ekonomiko guztiek dute lekua.

KUOTAK
% 15,89

HEZKUNTZA 
SAILA
%70,52

UDALA
%7,92

BESTE 
JARDUERAK

% 3,40
BESTE 

ERAKUNDEAK 
% 2,27

SARRERAK 22/23 

EROSKETAK
% 3,27

JANT / GARR / 
MANTENUA

%16,84

PERTSONALA
% 68,65

FINANTZA 
GASTUAK

%7,09

FUNTZIONA.
%1,42

BESTE 
JARDUERAK

%2,74

GASTUAK 22/23

2.4. Amesturiko jolaslekua. Haurtzaro Ikastolako 
kanpo-espazioa eraldatzeko prozesu parte-hartzailea

SARRERA

Haurtzaroaren kultura sustatu asmoz, haurrak erdigunean ezartzen 
dituen prozesu honetan, azpimarratzekoa, txalotzekoa eta eskertzekoa 
da ikastola-komunitateko eragile guztien inplikazioa eta parte-hartzea. 
Beraz, azalpenarekin hasi aurretik, eskerrik beroenak haurrei, gazteei, 
hezitzaileei, langileei, familiei, herriko elkarte ezberdinei, Udalari…

Mila esker guzti-guztiei.

Proiektua bere osotasunean aurten garatu bada ere, ez da izan 2023an 
piztu den kezka baten ondorio. 2018an dagoeneko hainbat bilera eta 
hausnarketa saio eginak ziren. Tamalez, hainbat gertaera eta faktore 
ezberdinek prozesua atzeratzera bultzatu zuten. 

Urte luzez, hezkuntzan izan diren eraldaketarako eta garapenerako 
gogoeta zein lanketa gehienak gela barruko jardunari begira egin izan 
dira. 

Kanpoko une-guneak aldiz, euren izenek (aire hartzeak, jolasgaraiak, 
eskolaz kanpoko jarduerak, bazkalorduak, eremu ez-formala…)  
adierazten duten bezala, “pausatzeko”, “deskonektatzeko”, “hitz egiteko”, 
“ongi pasatzeko”, “desfogatzeko”, “behar fisiologikoak asetzeko”… 
momentutzat hartu izan dira historikoki. 

Azken urteetan berriz, ikusmolde eta ulertzeko modu berri bat daude. 
Kanpo-espazioek egunerokotasunean sekulako garrantzia dute. Bereziki 
bi faktoreei dagokionez: elkarbizitza eta euskara. Batetik, ikasle guztiei 
aukera berdintasunean hezteko testuinguruak eskaintzeak norbanakoari 
zein komunitateari dakarzkion onurak begi bistakoak direlako; eta 
bestetik, hizkuntza-muda gehienak aisia esparruan ematen direnez, 
ikasleen hizkuntza ohituretan eta jarreretan ere eragitea bilatzen delako.

Hortaz, kanpo-espazioak berariaz pentsatu eta antolatzeko premia bizia 
dagoela ondoriozta genezake.

Jolasa sozializazioaren oinarri bat da, murgilduta dagoen unibertso 
soziala zer nolakoa den ikasten duelako haur batek jolasean. Jolasen 
eta jokoen barne-logika testuinguru sozialaren balioen baitan finkatzen 
denez, ezinbestekoa zaigu ikasleek topatuko duten testuingurua balio 
hezitzaileetan oinarritutako bizipenak izatera bideratua izatea. Izan 
ere, zoritxarrez, gaur egun indibidualizaziorantz, lehiakortasunerantz, 
errentagarritasunerantz eta estandarizaziorantz garamatzate jendarte 
zoro honen inertzia eta korronte gehienek.

Gero eta bizipen gutxiago izan ohi dituzte ikasleek natura-eremuan 
zein ziurgabeak diren espaziotan. Jolastoki gehienetan atzematen diren 
material eta egitura gehienek, erabilera konkretu eta mugatu batera 
bideratzen dute. Gainera, kasu gehienetan espazioaren erdian kokatuak 
izanik, sistema heteropatriarkalaren egitura erreproduzitzera eta lehen 
pertsonan bizitzera daramatza ikasleak.

(Ikusi besterik ez diagnostiko prozesuan “gometxak planoan” ariketan 
atera ziren emaitzak).

Bestalde, teknologia berrien eta sare sozialen munduak gain hartu 
duen aro honetan, aurrez aurre topa ditzakegun estimuluek bere biziko 
garrantzia dute heziketa prozesuan. Pertzepziorako estimulu aniztasunak 
ezberdintasunarekiko onarpena eta balioespena garatzen du, bakoitzak 
dakienarekin, ez dakienarekin eta jakin nahi duenarekin ezagutzak eraikiz 
eta gaitasunak garatuz.

Haurrak berezkoa duen aniztasuna onartzean dago gakoa, honek 
aniztasun guztien bermea baitakar.

HELBURUAK

Euskaran eta euskal kulturan oinarritutako prozesu honetan, Oiartzungo 
herriari ekarpen esanguratsu eta eraldatzaile bat eskaintzea ere izan 
da helburuetako bat. Ikastola herri onurarako kooperatiba izanik, 
feminismoan eta inklusioan oinarritutako jendarte batekin amesten 
dugunez, bide horretan haziak ereiten jarraitzeko ekarpen gisa ulertzen 
dugu.

Horrelako ekimen edo prozesu batek komunitatea indartzea ere badu 
helburu nagusietariko bat, elkarbizitza aberasten duen aniztasunari 
erantzuteko.

Haurrek jolasaren bitartez munduaren konplexutasunari aurre egiteko 
esperientzia bizi dute, dimentsio berri baten liluraren aurrean kokatuz. 
Askatasun osoz, egin ezin daitekeena, asmatu egin daitekeelako. Eta zein 
ulertzen dugu dela testuingururik aproposena garapen integralerako? 
Ingurune naturala edo ziurgabea. Naturan arriskuak duen indarra eta 
balore hezitzailea gune urbanoan kasik indargabetua gelditzen da. 

PROZESUA

Lehenik eta behin, haurrak dituzten estereotipoak desegiten lagundu 
behar izan diegu, ausartzera, desiratzera, asmatzera… bultzatuz.

Espazioaren antolaketa berrian haurren ikuspuntua eta pentsamolde 
desberdinak aintzat hartzen direla bermatzeko, “arkitektura parte-
hartzailea”-ren esperientzian oinarrituko gara. Gauzatuko diren lanen 
definizioa eta ezaugarriak zehazterakoan haurren ideietatik abiatuko 
gara.

Horretarako, marrazkiak, ekintza praktikoak, argazkiak, moldatzeko orea, 
buztinezko eraikuntzak… burutzeko aukera ematen diegu esperientzia 
honen bidez, maketa bat gauzatzeraino.

Haurren beharrak eta nahiak ezagutuko ditugu eta seguruenik, hein 
handi batean, ezingo ditugu haiek adierazi moduan egikaritu, segurtasun 
eta baliabide arrazoiengatik nagusiki. Baina proiektua gauzatzeko ardura 
dutenentzat argibide preziatuak izango dira. 

Haurrei argi utzi zaie hastapenetik, errealitate marko baten barnean 
idatziko dugula istorio hau eta bi faktore erabakigarri hauek baldintzatuko 
dutela prozesuaren emaitza. 

2023ko apirilaren 22an ospatu genuen egunaren laburpen-bideo honekin 
amaitu nahiko genuke:

https://www.youtube.com/watch?v=35Xw-QyRtpg 

2.5. Udalarekin harremanak

Haurtzaro Ikastola herritik sortu zen eta, kooperatiba izaerari esker, 
herriarena izaten jarraitzen du. Gurasoek, langileek eta ikasleek osatzen 
dugun komunitateak etorkizuneko oiartzuarrak hezten lan egiten dugu. 
Hezkuntza bizitzaren parte da, jaiotzen garenetik hiltzen garen arteko 
prozesua izanik, pertsona oro da hezigarri eta hezitzaile aldi berean. 
Ikastolan gure ikasleak herritar autonomo eta burujabe gisa hezi 
daitezen lan egiten dugu eta, horretarako, ezinbestekoa da Oiartzungo 
herriarekin duten harremana sustraitzea. Oiartzun ezagutuz eta bertako 
bizitzan parte hartuz, herriak gure ikasleak hezten ditu eta gure ikasleek 
herria egiten dute. Horregatik, aurten ere, herriari erreferentzia egitean 
ezinbestekoa zaigu Oiartzungo Udalak Haurtzaro Ikastolari eskaintzen 
dion laguntza eskertzea. 

2022-23 ikasturtean zehar, Batzar Nagusian aurkeztutako lan ildoak 
garatu genituen Udalarekin elkarlanean.

Oiartzungo Udal Ikastola Partzuergoaren kudeaketa
Udal Ikastola Partzuergoaren organo erabakitzailea Zuzendaritza Batzor-
dea dela, bertako partaideak izan ziren:                  
● Udaleko ordezkariak: Jexux Leonet alkatea eta Eneritz Arbelaitz 
alkateordea.
● Haurtzaro Ikastolako ordezkariak: Aritz Gonzalez zuzendaria eta Iña-
ki Uzkudun Kontseilu Errektoreko ordezkaria.

● Partzuergoko zuzendaria: Iraia Etxebeste.
● Haurtzaro Ikastolako administraria: Agustin Vital.

Batzordea hilabetean behin bildu izan da udaletxean. Bertan ohiko 
funtzionamenduko gaiak aztertu eta erabaki izan dira, eta kontuan hartu 
ordezkari bakoitzak egindako proposamenak. Ikastolaren aldetik, Plan 
Estrategikoan jasotako helburuak proposatu eta eztabaidatzen dira.

Hezkidetza helburu
Oiartzungo Udaleko Berdintasun teknikariarekin elkarlanean, 2022-23 
ikasturtean, Hezkidetza Planarekin aurrera egin genuen. Dagoeneko hiru 
ikasturte pasatu dira Hezkidetza Planarekin hasi ginenetik eta pausuak 
eman ditugun arren, asko da gai honen inguruan egiteke geratzen 
zaiguna, eta erronkari elkarrekin eutsi beharra daukagu.

Herriko lan taldeetan parte-hartzea
Udalarekin elkarlanean, ikastolak hainbat udal lantaldetan parte hartu 
ohi du:  

Udal Kirol Kontseilua, Udal Euskara Batzordea, Oiartzuera Taldea, Agenda 
2030, Herri Gizarte Hezkuntza Kontseilua, Adin Txikikoen Mahaia, 
Xanistebanetako Jai Batzordea eta baita Udalak gure partehartzea 
beharrezkoa ikusi duen beste hainbat forotan ere.

2023-2024 ikasturtean ere udalarekin lanerako eremuak partekatzen 
jarraituko dugu eta aurten esparru berri bat abiatuko dugu haur eta 
nerabeen parte hartzeko kanalak sustatzeko. Bide hau Oinherriren 
eskutik egingo dugu, ikastolako guraso ordezkari bat eta klaustroko 
irakasle bat liberatuz hileroko formazio bileretarako.  

Bestalde, ikasturte honetan ere udal ordezkari berria izango dugu 
Kontseilu Errektoreko partaide, eta horrek gertutasuna areagotzen du.

Hezkuntza kirola da, aisia, ingurumena, partehartzea, baita kultura ere. 
Haurtzaro Ikastola kultur eragilea da eta herriko kulturgintzari ekarpena 
egiten dio. Hori hala izanik, Oiartzunen saretzen ari den kulturgintzaren 
prozesuan aktiboki parte hartzen jarraituko du.

3. HEZKUNTZA ARLOA

Haurtzaro Ikastolan berrikuntza pedagogikoekin jarraitzen dugu aurten-
go ikasturtean ere. Ikastolak jaiotzetik aurrerakoiak izan gara, pedagogi-
koki inkorformistak eta egiten duguna etengabe aztertu, hobetu, mol-
datu eta egokitzeko grina izan dugu. Gogotsu eta sendo heltzen diegu 
datozen proposamenei, eta hezkuntza inoiz amaitzen ez den bidea de-
nez, dagoeneko etortzeke dauden horietarako ere prestatzen hasi gara.

Berrikuntza sakon horiek guztiak EHIk azken urteetan, pedagogia ere-
muan, Hezkuntza Marko Orokorraren definizioan egiten ari den lana-
ren fruitua dira. Oraintxe, 27. Jardunaldi Pedagogikoetan, aurkeztu da 
Hezkuntza Marko berria. 

Azken urteotako ahalegina Euskal Curriculumaren garapenean aurre-
rapausoak ematea izan da eta printzipio pedagogiko nagusia KONPE-
TENTZIETAN OINARRITUTAKO HEZKUNTZA-eredua. Hori da IKASTOLA 
EREDUAri, 0-18 urte bitarteko gure eskaintzari, etapaz etapa, lotura eta 
koherentzia ematen diona. 

Konpetentzietan oinarritutako hezkuntza proposamenak hainbat alderdi 
ditu bere baitan:

Printzipio nagusi horrek aspektu guztiak hartu ditu bere baitan:
• Esku-hartzerako proposamen didaktikoa
• Ikasmateriala eskaintzea
• Prestakuntza
• Aholkularitza 
• Ebaluazioa

Baina hezkuntza-eredu horretan sakontzen jarraitu nahi dugu eta horre-
tarako, pertsona ereduaren definizioan eta lanketan murgildu beharra 
daukagu. Izan ere, une honetako testuinguruak eta gizarteak ziurgabe-
tasuna eta erronka berriei ere erantzutea eskatzen digu. Eta hala sort-
zen zaizkigu lehen galderak: Nolako ikasleak nahi ditugu? Zer ezaugarri 
nahi dugu gure ikasleek garatzea? Nola eragin nahi dugu haien izatean 
eta izaeran? Nolako esperientziak bizi ditzaten nahi dugu? Nolako atxi-
kimendua duten pertsonak hezten lagundu nahi dugu? Funtsean, gure 
geletako ikasleek bizituko duten ingurunea ezagutzera, interpretatzera, 
baloratzera eta eraldatzera gonbidatu beharko ditugu; zer-nolako pert-
sonak hezitu nahi dugun pentsatzea ezinbesteko lana izango da oraingo 
honetan. 

Marko pedagogiko orokor horretan, ezin ahantzi ahal izango dugu 
sorreratik gurea den IKASTOLA-EREDUA, NOR garen eta ZER garen 
definitzen baita bertan. 

Hezkuntza Marko Orokor honek ZER-NOR garen, ZER LORTU NAHI DUGUn 
eta NOLA LORTU NAHI DUGUn barnebiltzen ditu.  

3.0. Pertsona eredua

Ikastolak jaiotzetik aurrerakoiak izan gara, pedagogikoki inkorformistak 
eta egiten dugun hori etengabe aztertu, hobetu, moldatu eta berritzeko 
grina izan dugu. Une honetan, horri gehitu behar zaio etengabe aldatzen 
ari den gizarte batean murgilduta bizi garela, ziurgabetasuna nagusi 
den gizarte batean, alegia. Aldaketa horiek askotarikoak dira, besteak 
beste: demografikoa, klimatikoa eta ekologikoa aipa daitezke. Eta, 
horrek guztiak pertsonengan eragina du, izan ere, aldaketok desoreka 
soziala, hizkuntza-komunitateen desagerpena eta bakardadea eragin 
dezakete. Horren aurrean argi dago barne-sendotasuna, erresilientzia 
eta malgutasun mentala gero eta beharrezkoagoak izango ditugula. 
Gainera, lanpostu berriak sortuko direnez, horiei eraginkorki erantzuteko 
moduak topatu beharko ditugu. 

Gizartearen aldaketa horiek hezkuntzan nabarmenki islatzen ari dira, 
baita Haurtzaro Ikastolan ere; eta, horri aurre egiteko prest egon behar 
dugu. Erronka ez da makala, baina ziur gaude orain arte egin ditugun 
urratsei jarraituz, eraginkorki erantzuteko gai izango garela. Gaur artean, 
etorkizuneko behar horiek presente izanik eta ikaslea erdigunean 
kokatuz, funtsezko konpetentzien garapena jomuga duen hezkuntza-
eredua martxan dugu ikastolan. Ekinez ikasten duen komunitatea izan 
nahi dugu, hots, eguneroko bizitzako arazoei aurre eginez, proiektuak eta 
ikerketak garatuz eta elkarreraginean ikasten duen ikasle- eta irakasle-
taldea. 

Euskal Curriculuma ardatz izanik, konpetentzien garapenean oinarritutako 
hezkuntza-ereduaren aldeko hautua egin genuen duela hamarkada bat, 
beraz, urte hauetan guztietan ez gara geldirik egon. Hezkuntza eredu hori 
ikaslearen irteera-profilean dago oinarrituta, eta galdera honi erantzun 
nahi dio: Zer nolako ikasleak nahi ditugu oinarrizko hezkuntzaren 
amaieran? Irteera profilean oinarritzen da onartu berri den Curriculum 
legea, baina ikastolok ideia horretan urrats bat gehiago egin nahi dugu,

pertsonarengan zentratutako hezkuntza-ereduan sinesten dugula 
nabarmentzeko.  Asmoaren sakontasuna eta gauzatzeko behar duen 
hausnarketa-maila kontuan hartuz, 2023-24 ikasturtean Haurtzaro 
Ikastolako Talde Pedagogikoa sortu dugu. Taldea zuzendaritzako kideez 
eta etapa guztietako irakasle-talde batez osatua dago, eta hasia da 
pertsona-ereduaren gaineko gogoetan lanean. 

Asmoa sakona dela aipatu dugu arestian, eta hala da. Pertsona-eredua 
da Hezkuntza Proiektuaren elementu giltzarria, izan ere, bertako 
ezaugarriek definitzen dute ikastolako jardun osoa, gela barrutik 
hasi eta ikastolako bestelako espazio guztietara hedatuz. Eta, jardun 
pedagogikoan zentratuz, berak gidatzen du ikasgelako eta kanpoko 
curriculuma, ikas-irakas prozesuaren metodologia eta hain garrantzitsua 
den ebaluazioa ere. Era berean, pertsona-ereduaren ezaugarriek 
ikaslearen hiru behar psikologikoak asetzea dute helburu, hain zuzen 
ere, autonomia, konpetentzia eta harremanak; hori guztia ikastolan 
definitutako Bizikidetzako hamalau printzipioak ahaztu gabe. Begi-
bistakoa da gai horretan lan handia egina dugula jada, baina uste dugu 
pertsona-ereduaren lanketarekin ikastolan hain sakonki landutako 
alderdi horiek guztiak teilatu bakar baten azpian biltzerik izango dugula. 
Ondorioz, uste dugu Haurtzaro ikastolako proiektuari are eta osotasun, 
sendotasun eta koherentzia handiagoa emango diogula.

Talde Pedagogikoa abiatu da, lehen urratsak egin ditu eta Zer nolako 
ikasleak nahi ditugu oinarrizko hezkuntzaren amaieran? funtsezko 
galderarekin aurkeztu zaio irakasle-klaustroari. Jasotako erantzunak 
taldea hauspotu du eta pertsona-ereduaren ezaugarriak definitzea eta 
gizarteratzea izango da hurrengo ufada. Ondoren, etorriko dira erronka 
berriak, besteak beste, pertsona-eredua garatzeko konpetentzien, 
metodologiaren eta ebaluazioaren zehaztapena.

Aurrerantzean lan eskerga dugu egiteko, lan zoragarri eta erakargarria, 
ikastolaren iparrorratza izango dena; guztion artean egingo duguna. 

3.1. 0-18 eskaintza: datuak eta egitasmoa

Haurtzaro Ikastolaren eskaintza pedagogikoak 0-18 adinei erantzuten 
die.

0-3 urtekoak URMENDI Udal Ikastola Partzuergoan hasten dira. 
Partzuergo izaera du proiektu honek, eta Udalarekin batera sortua du 
Haurtzaro Ikastolak: bakoitzak %50eko partaidetzarekin. 3-16 eskaintza 
da HAURTZARO IKASTOLAri dagokiona. 16-18 OIARTZO BATXILERGO 
IKASTOLAn egiten da; Orereta Ikastolarekin batera eskaintzen dugu.

Gure proiektuak eta adin horietako eskaintzari buruzko datuak taula 
honetan laburbiltzen dira: 

Adina Ikasleak Taldeak Irakasl. Zerb. Lan.

Urmendi 0-3 114 15 17 3

H a u r t z a r o 
Ikastola

3-6 152 8 12 Jangela: 22  
Mantenua: 2

Idazkaritza.-administrazioa: 4
Garraioa: 1

Eskolaz Kanpoko 
Hezitzaileak: 37

6-12 373 18 24

12-16 290 12 25

Oiartzo 16-18 219 7 22 -

3.1.1. Egitasmo pedagogikoa

3.1.1.1. Haur Hezkuntza etapa: 0-6 urte
Haurtzaro Ikastolan Haur Hezkuntza etapa etapa bakar bezala ulertzen 
badugu ere, 0-6 etapa alegia, 0-3 zikloa Udalarekin partekatzen dugun 
proiektua denez, etapa izaera emateko urratsak egiten ari gara. Etapa 
izaera eremu pedagogikoan heziketaren ikuspegi bateratuak ematen du, 
hezitzaileak haurra ikusteko moduak. Eta lanketa hori egiten ari gara. 

Hori horrela izanik, etapako ziklo bakoitzak ezaugarri propioak ditu.

A) 0-3 zikloa: Urmendi 
0-3 zikloko haurren heziketa osoa bultzatzen dugu Urmendi Haur Esko-
lan. Haurraren garapen egokia bideratzen laguntzen dugu, bakoitzaren 
beharrak eta erritmoak errespetatuz eta bakoitzaren martxara egokituz. 
Haur Hezkuntzako lehen zikloa (0-3) ibilbide bat bezala irudikatzen dugu.
 
Sehaskako haurrekin hasten da ibilbidea. Lehen urte horretan haurra se-
guru eta ongizatean sentitzea da helburua. Ertainetan, berriz, poliki-poli-
ki autonomiaranzko lorpenak agertzen hasiko dira, eta 2 urteko geletan, 
gure ibilbidearen amaieran, haurrak sozializaziorako bidea hartuko du.   

3 urteko ibilbidean, hauek dira ardatz nagusiak: haurren beharrak aset-
zea, espazio, material  eta antolaketa egokia eskaintzea eta heldua bide 
lagun izatea. Horren harira sortu genuen gure leloa: Jolastuz, izan eta 
hazi / Lagunduz, izan eta hezi. 

Izateko, esperimentatzeko eta pentsatzeko (handitzeko) erabiltzen ditu 
haurrak jolasa eta mugimendua. 

Bakoitzaren prozesua errespetatzeari garrantzia handia ematen diogu. 
Beste era batera esanda, haurrak bere iniziatibaz eginiko lorpenak plaze-
rrez bizitzea lehenesten dugu. 

Jolas librea eta proposamen irekiak dira haur eskolako dinamika na-
gusiak. Horretarako, material eta espazio egokiak garrantzitsuak dira: 
esaterako, sormena bultzatzeko material neutroak, arriskurik gabeak, 
talde eta adin bakoitzera egokituak, ahalik eta material naturalenak... 
Haurra bera izango da materialari bizia emango diona, bere gaitasunak 
eta ideiak garatuz. Bestalde, jarduera proposamenak irekiak dira, eta ez 
zuzenduak edo bideratuak; haurra izango da hezitzaileak proposaturiko 
jardueran bere iniziatibaz eta bere modura murgilduko dena. Sortze eta 
gauzatze prozesu propio horri garrantzia ematen diogu.

Ildo honi jarraituz, ezin aipatu gabe utzi asteroko psikomotrizitate 
saioak. Espazio zehatzean egiten ditugun saio horietan haurrak bere 
gorputzaren eta bere jolasaren bitartez adieraziko du nor den eta zein 
momentutan dagoen.

Gure proiektuan kalean ibiltzeak garrantzia handia hartzen du. Izan ere,  
esperimentaziorako eta  ezagutzarako testuinguru bikaina da. Herriak 
berak eskaintzen dizkigun txokoak eta inguruneak ezagutzeaz gain, 

naturan, kalean gozatzen dugu. Horrela, sentsazio desberdinak bizi ahal 
izango ditugu (hotza, beroa, haizea), zoru eta erliebe ezberdinetan ibiliko 
gara, arriskuez jabetuko gara, eta abar. 

Otordu garaiak eta loak garrantzitsuak dira haurraren ongizatean, eta 
ezinbestekoa da momentu horietan giro lasai eta gozoa eskaintzea, bere 
erreferentziazko hezitzailearekin (tutorearekin), gelakideekin eta haren 
gelan. Horregatik, haur eskolako gelak momentu bakoitzeko beharretara 
egokitzen ditugu: bazkaltze-gunea antolatuz, lotarako, jolas librerako eta 
hainbat proposamenetarako… 

Beste ardatz nagusia heldua da, bai hezitzailea, baita gurasoa ere. Ho-
rrexegatik, ezinbestekoa da guztion arteko elkarlana. Gurasoekin egu-
nero izaten dugu zuzeneko harremana gelan (bai haur eskolara sartze-
rakoan, baita haurra jasotzean ere). Izan ere, eguneroko bizipenak elkar 
trukatzeak balio handia du. Informazio trukeari dagokionez, ezin aipatu 
gabe utzi egunero haur bakoitzaren motxilan joan-etorrian ibiltzen den 
koadernoa. Koaderno horretan tutoreak haurraren eguneroko bizipenak 
idazten ditu, eta familiek ere parte har dezakete bertan idatziz. 

Horrez gain, batzordeen bitartez funtzionamenduan eta kudeaketan 
modu zuzenean parte hartzeko aukera dute. Baita suerta daitezkeen 
hainbat proiektutan ere.

Urmendiren beste balio erantsia bertan prestatutako janaria da. Urte 
batzuk badira zereal, barazki, fruta eta lekari ekologikoak erabiltzen di-
tugula, eta menuak osatzeko ere hausnarketa eta eraldaketa prozesua 
egina dugu, barazki eta lekari gehiago sartuz eta garaian garaiko pro-
duktuak erabiliz. Iaztik, gainera, hornitzaileengan jarri dugu arreta eta 
helburua da hornitzaile handiak alde batera utzi (ahal den neurrian), 
eta inguruko baserritarrekin eta ekoizleekin asetzea Urmendiko elikagai 
beharrak. Hasitako bidean urrats garrantzitsua da, dudarik gabe!

B) 3-6 zikloa: Haurtzaro Ikastola
HH 1. zikloko proiektuaren ildoari jarraituz, HH 2. zikloan Ikastolen Elkar-
teko hIZAN proiektua oinarritzat hartuta, Haurtzaro Ikastolan gure proie-
ktu propioa lantzen eta gauzatzen ari gara.

Proiektu bizia da eta egungo erronkei erantzuteko, hainbat formazio 
saiotan parte hartzen dugu.

hIZAN proiektuan, haurra da bere ikasketen protagonista. Bere garapen 
erritmoa errespetatuz, berezko garapen ahalmenetan konfiantza adie-
raziz eta ziurtasun fisiko eta emozionala bermatuz, haurrak osasuntsu 
garatzeko heldua bidelagun izango du. Bere gogo, plazer, interes eta 
beharrizanetatik abiatuta, burutzen dituen jarduera eta ekintza autono-
moak izango dira haurraren ikaskuntza, eta garapen psikomotor, afekti-
bo, sozial zein kognitiborako oinarri. 

Bizitzako arazo edo erronkei eraginkortasunez erantzun ahal izateko, 
haurrak funtsezko konpetentziak eskuratzea ezinbestekoa da. Gainera, 
Iparraldeko, Nafarroako eta EAEko ikastolok Europako Markoaren baitan 
horiek definitzeko bidean jarrita gaude. Bien bitartean, oraindik ere, gure 
etapan oinarrizko 5 konpetentzien arabera ebaluatuko dugu gure ikas-
leen garapena:

• Norbera izaten ikasi: norberaren gorputza eta gorputzaren aukerak 
ezagutzea, norberaren nortasuna onartzea eta norberaren irudi positi-
boa eratzea. Emozioak identifikatzea eta erregulatzea. Pixkanaka auto-
nomia eta erantzukizun-ohiturak hartzea. 
• Elkarrekin bizitzen ikasi: norberaren eta besteen pertzepzioa garat-
zea. Errespetuan, aniztasunean oinarritutako harremanak sustatzea. Ga-
tazken kudeaketa baketsua eta taldeekiko lankidetzan, oinarrizko gizar-
te-trebetasunak garatzea. 
• Komunikatzen ikasi: begiradak, mugimendua, sentimenduak, hau 
da, hitzik gabeko komunikaziotik hitzen bidezko komunikazioa lortzea. 
Haurrak komunikatzeko lengoaia mota ezberdinak erabiltzea (musikala, 
plastikoa,…) bere emozioak, nahiak, ideiak, oroitzapenak eta ezagutzak 
adierazteko.
• Ikasten eta pentsatzen ikasi: ulermenean oinarritutako pentsamendua 
garatzea. Hau da,  informazioa lortu ( behatuz, galdetuz, esperimenta-
tuz…),  jasotakoa ezagutza bihurtu eta beste egoera batzuetara transfe-
ritzeko gai izatea. Horrekin batera, haurra pentsamendu sortzailea eta 
kritikoa garatzen joango da, erabakiak hartu ahal izateko.
• Egiten eta ekiten ikasi: ingurune desberdinak behatzea eta aztertzea, 
jakin-minezko eta errespetuzko jarrerarekin. Esperimentatzea, galde-
rak egitea, hipotesiak egiaztatzea eta planifikatzea. Eguneroko bizitzako 
egoerei aurre egiteko ekimena erakustea, alternatibak bilatuz.

Aurrez aipatutako haurra ulertzeko modua aintzat hartuta,  gure eginki-
zuna ikastola haurraren ongizate-testuingurua ziurtatzea da. Horretarako, 
hainbat alderdi kontuan hartzen ditugu:
● Konfiantza eta segurtasuna: konfiantzaz begiratzen dugu pertsona; bere 
gaitasun, zailtasun eta ametsak errespetatuz garapen osasuntsu bat izan 
dezan. 
● Espazioak eta materialak: haurren beharrei erantzunez espazio abe-
ratsak eta askotarikoak eskaintzen ditugu, haur bakoitzak bere ibilbide 
propioa egin dezan. Horretarako, sormena bultzatzen duten materialak 
erabiltzen ditugu.  Honez gain, kanpo espazioarekin lotura zuzena dugu. 
● Euskara garatzeko edo garatzen hasteko testuinguru eta esku-hartzeak.
● Bazkaltzeko eta lotarako momentua (irakaslea eta begiralearen artean 
etengabeko koordinazioa).
● Irakaslearen profila eta irakasleen arteko koordinazioa.
● Familiekin harremana, elkarlana.

Ebaluazioa
Ebaluazioaren bitartez ikaslearen prozesuaren jarraipena egiten dugu. 
Ikasleen ebaluazioa banakakoa, jarraitua eta globala da. Ikasleen konpe-
tentziak ebaluatzeko prozesuan, eguneroko behaketaz eta jarraipenaz 
gain, ebaluazio garaiak zehaztuta daude irakasle taldeak eta ikasketa-
buruak  ikaslearen ibilbidearen balorazioa egiteko. Ikaslearen garapena-
ren berri emateko eta oinarrizko konpetentzien lorpen-maila neurtzeko 
loratzen edo loratuta adierazleak erabiltzen dira. 

Aurtengo ikasturtean ebaluazio markoaren lanketarekin jarraitzen dugu. 
Helburua denez ebaluazioa ikasketa-prozesuan integratzea eta konpetent-
zien ebaluazioa bideratzea, Euskal Herriko Ikastolek eskainitako marko 
teorikoa oinarri hartuz, Haurtzaro Ikastolako HHko ebaluazio markoaren 
diseinuan eta aplikazioan lanean ari gara.  

3.1.1.2. Lehen Hezkuntza: 6-12 urte
hIZAN marko berriaren ildotik aurrera urratsak eginez, LHn hedatzen ari 
den hEGIN egitasmoa garatzeko Kimu ikasmaterialarekin jarraitzen dugu 
derrigorrezko Lehen Hezkuntzako 1. 2. eta 3. mailan. 

LH4. 5. eta 6. mailan, aldiz, EKI proiektuarekin jarraituko dugu. Proiek-
tu horiek Lehen Hezkuntzaren oinarriak finkatzea dute helburu. Lehen 
Hezkuntza etapa zabala da (6-12 urte), eta barne dituen zikloek ekarpen 

propioa eginez eta beste etapekiko loturak koordinatuz, curriculum eskaint-
za bateratua eta koherentea eskaintzen du. 

Lehen Hezkuntza etapa osoak honako ezaugarriak partekatzen ditu: 

Haurra bere osotasunean hartzea 
• Gaitasunen garapenean oinarritua    
• Ikaskuntza esanguratsua eskaintzen duena eta ikasle aktiboaren bila dabi 
lena     
• Haurraren etengabeko motibazioa bultzatzen duena    
• Aniztasuna errespetatzen duena
• Balioen eta jarreren hezkuntzarekin konprometitua

Euskal Herri osorako egina izatea
• Lurralde guztietako erreferentziak jasotzen dituena     
• Jatorriz euskaldun nahiz erdaldun diren haurrak euskaraz eta curriculum 
bateratuan hezteko proposamena 
• Curriculumaren euskal dimentsioari garrantzia ematen diona
• Euskalduntasunetik abiatuta, kultura unibertsalerako bidea egiten duena

Diseinu bateratu eta eraginkorra izatea
• Derrigorrezko Bigarren Hezkuntzarako curriculum deskribapen bateratua    
• Hezkuntza asmoak argi eta zuzen azaltzen dituena
• Irakasleen berrikuntzaren eta trebakuntzaren bultzatzailea    
• Edukiak lantzeko era askotako euskarriak integratzen dituen proiektua 

Zehar-lerro hauek garatzea
• Sexu berdintasunerako hezkuntza eta hezkidetza
• Giza eskubide, harreman eta bake hezkuntza    
• Osasun hezkuntza    
• Kontsumo hezkuntza
• Komunikabide hezkuntza    
• Bide hezkuntza

Jarraitzen ditugun irizpide metodologikoak 
• Globalizazioa 
• Ikuspegi eraikitzailea
• Ikaslearen kudeaketarako taldekatzeari eta elkarrekintzari buruzko des-
kribapenekin
• Denboraren, espazioaren eta baliabideen ustiaketarako orientabideekin
• Gurasoekiko harremanak bideratzeko proposamenekin

Etapa honetan ikaslearen garapena eta ongizatea lortzeko bizitzen du-
gun testuinguruari garrantzia handia ematen diogu. Honela planifikatzen 
ditugu: 

• Barne eta kanpoko espazioaren antolaketa eta erabilera: gelen an-
tolaketa, sarrera-irteerak, jolaslekuaren antolaketa, ikastola eremutik 
kanpoko espazioak, ekintza osagarriak.
• Haurrak behar duen segurtasun afektiboa bermatzea: sentimenduak 
jasotzea eta ulertzea, irakaslearen begirada, seguru sentitzea, autoesti-
mua.
• Bazkaltzeko lekua eta momentua: irakasle eta begiralearen artean 
etengabeko koordinazioaren bidez.
• Irakasleen arteko lanaren koordinazioa.
• Gurasoekin harremana, elkarlana. 

Ebaluazioa 
Etapa honetan hiru informe idatzi jasotzen ditu familia bakoitzak, ebalua-
zio bakoitzeko bat. Lehenengo informe idatzia jaso ondoren bakarkako 
guraso bilerak egiten ditugu: gurasoekin biltzen gara bakarka, aurreko 
ebaluazioari buruzko hausnarketa egiteko eta hurrengorako jarraibideak 
eta konpromisoak hitzartzeko. Beharren baitan ikasturtean zehar bilera 
gehiago egiten ditugu.

Ebaluazioaren bitartez ikaslearen prozesuaren jarraipena egiten dugu. 
Ikasleen ebaluazioa banakakoa, jarraitua eta globala da. Ikasleen konpe-
tentziak ebaluatzeko prozesuan, eguneroko behaketaz eta jarraipenaz 
gain, ebaluazio garaiak zehaztuta daude, irakasle taldeak, aholkulariak 
eta ikasketaburuak  ikaslearen ibilbidearen balorazioa egiteko. 

Aurtengo ikasturtean ebaluazio markoaren lanketarekin jarraitzen dugu. 
Helburua denez ebaluazioa ikasketa-prozesuan integratzea eta konpe-
tentzien ebaluazioa bideratzea, Euskal Herriko Ikastolek eskainitako 
marko teorikoa oinarri hartuz, Haurtzaro Ikastolako LHko ebaluazio mar-
koaren diseinuan eta aplikazioan lanean ari gara. 

3.1.1.3. Derrigorrezko Bigarren Hezkuntza: 12-16 urte
EKI proiektuarekin jarraitzen dugu lanean DBHko lau mailetan. 

Proiektuak hezkuntza osoa eta integrala bideratzea du helburu eta, hori 
lortzeko, hainbat ezaugarri ditu. Laburbilduz, konpetentzien garapena du 
ardatz nagusi, eta hori egoerei aurre eginez lortzen da. 

Denok dakigu konpetentzia eta ekintzailetasuna oso lotuta daudela; hau 
da, bizitzako hainbat egoerei eraginkortasunez erantzuteko aurrez esku-
ratutako ezagutzak egoki hautatzen eta erabiltzen ditugun neurrian bi-
lakatzen gara gero eta konpetenteago. 

Bizitzan gertatzen den bezalaxe, ikastolako jardunean ere, ikasleak be-
reganatutako ezagutzek egoerei aurre egiteko baliatzen dituen neurrian 
garatzen ditu funtsezko konpetentziak. Konpetentzia horiek Europako 
Erreferentzia Markoan jasotakoak dira: hizkuntza-komunikaziorako 
konpetentzia, konpetentzia eleaniztuna, STEM konpetentzia, konpetent-
zia digitala, konpetentzia pertsonala, soziala eta ikasten ikastekoa, herri-
tartasunerako konpetentzia, ekintzailetza-konpetentzia eta kontzientzia 
eta adierazpide kulturaletarako konpetentzia. Hori guztia behar bezala 
gauzatzeko hainbat eskakizun bete behar dira, besteak beste, ikaslea 
ikaskuntza-prozesuaren protagonista nagusia izatea, ikaslearen jarduna 
aktiboa izatea eta, nola ez, ikaskuntza-irakaskuntzarako hautu metodolo-
giko egokia egitea. Hori guztia lotzen du EKI proiektuak. EKI proiektua bi 
euskarritan dago garatuta: analogikoan eta digitalean. Euskarri analogi-
koko hainbat jarduera modu digitalean ere lantzen ditugu, helburua ere 
badelako ikasleen konpetentzia digitala garatzea.

Baliabide digital horiek, paperezko euskarriak dituen abantailez gain, ba-
liabide propioak jartzen dituzte irakasleen eta ikasleen eskura: bideoa, 
audioa, zuzenketa automatikoak, fitxak partekatuz taldean lan egitea… 
Eta horien guztien erabileran, oreka pedagogikoa landuko dugu.

Ebaluazioa 
Aurtengo ikasturtean proiektuari dagokion ebaluazio markoaren lanke-
tarekin jarraitzen dugu, lege berriaren eskakizunetara egokitzeko. Hel-
burua denez ebaluazioa ikasketa-prozesuan integratzea eta konpetent-
zien ebaluazioa bideratzea, EHI Euskal Herriko Ikastolek eskainitako 
marko teorikoa oinarri hartuz, Haurtzaro Ikastolako DBHko ebaluazio 
markoaren diseinuan eta aplikazioan lanean ari gara.  

3.1.1.4. Ikaslearen gaitasunen garapena eta baloreen transmisioa
2-18 urte bitarteko heziketa garaian, ikaslea bere osotasunean ulertzen 
dugu: garatzen ari den pertsona, hezten ari dena. Ikuspegi globalarekin 
lan egiten dugu Urmendin, Haurtzaro Ikastolan eta Oiartzon ere. Etapa 
guztietan lantzen ditugu ondorengo gaitasunak eta baloreak: 

A) Aniztasuna  
Gure gizartea anitza da, gu ere hala gara, eta aniztasunak gero eta ertz 
gehiago ditu: familia eredu desberdinak, urritasun fisikoa edo psikikoa 
duten pertsonak, baliabide ekonomiko desberdinetakoak, hainbat jato-
rritako etorkinak eta atzerritarrak, ideologia eta sinesmen desberdinak, 
identitate ezberdineko pertsonak... Aniztasun hori gizartean dago, eta 
horren isla dira gure ikasgelak ere.

Aniztasunak ikastolako bizitza eta jarduerak kolorez betetzen ditu, denak 
desberdinak, baina, aldi berean, eskubideetan eta betebeharretan berdi-
nak garela agerian jarriz; hau da, elkartzen gaituena urruntzen gaituena 
baino gehiago dela ikusaraziz. Hauxe da Haurtzaro Ikastolan eskola ko-
munitate bezala landu nahi duguna, norberak bere ezaugarriak ezagut-
zea eta errespetatzea, bestearenak ere errespeta ditzan.

Erronka handia bada ere, gure bideak hortik joan behar duela sinesten 
dugu. Horretarako, eguneroko jardueran zehar-lerro bezala lantzen ditu-
gu aniztasuna eta bizikidetza. Era berean, ezkutuko curriculumean, hau 
da, gure eguneroko portaeran, desberdintasunarekiko, norberak bezala 
pentsatu eta egiten ez dutenekiko errespetuzko jarrera lantzen dugu. 
Balio horiek garatzeko maila desberdinetako esku-hartzeak eta baliabi-
deak ditugu, arruntenetik hasi eta ez ohikoetaraino.  

Alde batetik, gure curriculum proiektuan oinarritutako ikas materialaren 
bidez, hezkuntza konpetentziak eta konpetentzia metadisziplinarrak ikas-
le guztiekin lantzen ditugu.

Gelako eta inguruko aniztasunak aukera ematen digu tutoretzako saioe-
tan hori ere lantzeko, balioen lanketarekin uztartuz. Etapa bakoitzean zer 
eta nola landu Etapako Tutoretza Ekintza Planean zehaztua dugu. 

Horrez gain, gurasoekin egiten ditugun bileretan, elkarlanean, ikasleari 
dagozkion premiei erantzuten diegu.

Ikaslearen edozein premiari erantzuteko ikasturtean zehar premiaren 
baiatako Jarduera Plan Pertsonalizatuak (JPP) idazten ditugu, gura-
soei aurkeztu eta elkarlanerako adostasunak jasoz. Horrez gain, Lehen 
Hezkuntzako etapan errefortzu saioak eskaintzen ditugu eskola ordutegi-
tik kanpo baita DBHko etapan ere arratsaldez.

Etorkin berantiarrekin AEK-rekin eta Oiartzungo Udaleko Euskara Saila-
rekin elkarlanean euskara errefortzu saioak bideratzen ditugu. Bestalde, 
ikasle kasuan egokitzapen kurrikularrak idatziz jasotzen ditugu, ikaslea-
ren beharretara ahalik eta gehien egokituz.

Hainbat ikasleren premia zehatzei erantzuteko ez ohiko baliabideak ere 
bideratzen ditugu. Ikasle hauen kasuan, eskualdeko Berritzeguneko ardu-
radunaren oniritzia derrigorrezkoa da, baita gurasoena ere.

Haurtzaro Ikastolako Orientazio Departamentuko kideak, eskualdeko 
Berritzegunearekin (ergoterapeuta, CRI, fisioterapeuta, EPI…), Ikastolen 
Elkarteko Orientazio Mintegiko lantaldearekin, Udal Ongizate Zerbitzua-
rekin, profesionalekin eta kanpoko beste profesionalekin elkarlanean jar-
duten dugu ikasleen premiei ahalik eta egokien erantzuteko.

Ikasleen premiei erantzuteko honako baliabide pertsonalak ditugu: 
hezkuntza laguntzaile espezialistak, laguntza irakasleak, euskara irakas-
leak, Orientazio Departamentuko orientatzailea, aholkularia, PT-ak...

Orientazio Departamentuko profesionalok, kasuan kasuko partaideekin 
errekurtso hauen kudeaketan parte hartzeaz gain, ikasleek ikaskuntza 
prozesuan izan ditzaketen zailtasunei eta beharrei erantzuna emateko 
beharrezko baliabideen kudeaketak eta esku-hartzeak diseinatzen dira 
Zuzendaritza Taldearekin elkarlanean. Era berean, gurasoen eta irakas-
leen eskaeren arabera, hauei erantzun eta kasuan kasuko aholkularitza 
ere bideratzen da.

B) IKTak  
Eguneroko bizitzan IKTek duten presentzia eztabaidaezina da gaur egun. 
Komunikazioan, informazioa eskuratzeko, ordainketak egiteko, medikua-
ren zita eskatzeko… digital hitzaren pisua nabarmena da.

IKTak ondo ulertzea eta erabiltzen jakitea estrategikoa dela deritzogu. 
Horregatik, Haurtzaro Ikastolak teknologia berrietan bete-betean mur-
giltzeko erabaki estrategikoa hartu zuen eta urratsak etengabe egiten ari 
gara.

Ikasleen derrigorrezko irakaskuntzan garatu beharreko oinarrizko konpe-
tentzien artean, IKTen oinarrizko konpetentziak ziurtatzea lortu nahi 
dugu.

Horretarako, IKTak Hezkuntza Proiektuan eta Proiektu Kurrikularrean 
integratuak ditugu. Alde batetik, IKTek ikuspegi didaktikotik eskaintzen 
dituzten aukerak arakatu eta inplementatu ditugu, eta, bestetik, ikasleak 
IKT tresnak autonomiaz erabil ditzaten alfabetatzen ditugu.

Hiru zutabetan oinarritu dugu IKTen hedapenerako plangintza: azpiegitu-
retan, prestakuntzan eta baliabideetan.

Baliabide digitalak behar bezala erabili ahal izateko, ezinbestekoa izan 
da ikastolan Interneterako konexio egokia bermatzea, komunikazioak, 
hardwarea, softwarea eta beharrezko tresna guztiak prestatzea eta, gela 
guztiak beharrezkoak diren azpiegiturekin hornitzea: proiektorea, pan-
taila handia, ordenagailua eta Internetera konexioa. 

Giza baliabideei dagokionez, Haurtzaro Ikastolako profesional guztiek 
etengabeko prestakuntza jarraia eta eraginkorra jaso dugu azken urtee-
tan. Egin ditugun IKT prestakuntza planek aldaketa esanguratsuak eragin 
dituzte gure ikastolako profesionalen artean, material didaktikoa erabilt-
zerakoan eta ezagutza digitalak transmititzerakoan, eguneroko lan siste-
man, irakaskuntza ikasketa prozesuan…

Ikastolaren egokitzapen digitala merkatuan dauden eta, bereziki, Ikasto-
len Elkarteak sortu eta ekoiztu dituen IKT baliabideetan oinarritu dugu. 
Ikastola kudeatzeko prozesu administratiboak sistematikoki eta zentrali-
zatuta gauzatzen ditugu eta, esan dugun eran, ahalegin handia egiten ari 
gara ikas-irakaskuntza prozesuaren garapenean.

Haur Hezkuntza
Gure ikasleek ordenagailuekin lehen topaketa Haur Hezkuntzan dute, 3 
urteko gelan. Maila bakoitzean ordenagailu eta proiektore bana jarri di-
tugu, eta tresna horien erabilerako lehen urratsak eginez, ipuin, abesti, 
bideo… eta hainbat eduki multimediekin proiektuaren eduki kurrikula-
rrak lantzen, osatzen eta sakontzen dituzte bertan.

Lehen Hezkuntza
Lehen Hezkuntzan, maila edo gelako ordenagailuak erabiltzen dituzte. 
KIMU proiektua paperean lantzen dugu nagusiki, baina eduki kurriku-
larrak lantzeko gero eta aukera gehiago eskaintzen dira webguneen eta 
zikloetako blogen bidez. LH4. mailatik aurrera, EKI proiektuan, modu in-
tegralean lantzen ditugu jarduera digitalak.

Bestalde, LH4. mailan, gure ikasleak mekanografia lantzen hasten dira, 
Ikastolen Elkarteak sorturiko aplikazio propioan. LH4. mailatik gora ikas-
le bakoitza bere posta elektronikoaren jabe ere izaten da. Kontu horrek 
posta bidezko komunikazioa, fitxategiak (dokumentuak, kalkulu orriak, 
aurkezpenak, mapa mentalak...) sortzeko eta biltegiratzeko aukera, mul-
timediak (audio eta bideo) editatzeko eta biltzeko aukera, eta horiek an-
tolatzeko eta gordetzeko karpeta digitalen aukera ematen du.

Derrigorrezko Bigarren Hezkuntza
DBHn ikasle bakoitzak bere ordenagailua du. Ikasleei informatikako edu-
kiak ziurtatzeaz gain, helburua da informatika irakasgai guztietarako tres-
na baliagarri bihurtzea. Hau da, ordenagailua lana erraztuko dion bene-
tako gailu aproposa izatea ikaslearentzat.

DBH osoan EKI-Ikasgune proiektuak irakasgaietan barneratuak ditu IKT 
jarduerak. Jarduera horien helburua da ikasleak IKT konpetentzietan 
trebatzea eta ebaluazioaren parte dira. DBHn, EKI-Ikasgune proiektuko 
arloek oinarri digitala dute eta jarduera guztiak oinarri digitalaren bidez 
egiten ditugu, Saioka plataformaren bidez.

Irakasleak 
Ikasleez gain, irakasleok baliabide digitala dugu LIBURU DIGITALA; LH1. 
mailatik hasi eta DBH4. maila arteko talde guztietan erabiltzen dugu. 
Horretarako, KIMU eta EKI-Ikasgune proiektuetako liburuetako edukiak 
multimedia baliabideekin aberastu ditugu. Horrela, Interneten lagunt-
zaz, zabaldu egin dira proiektu horiek eskaintzen dizkiguten aukerak. 
Irakasleok hainbat baliabide didaktiko ditugu eskura, formatu irekian eta 
aldagarriak, gelako arbel digitalean edo bideo-proiektagailu bidez proie-
ktatzeko. Bideoek, audioek,  animazioek eta gisa horretako materialek 
azalpenak ematen laguntzen digute eta webetarako loturak, jarduera 
osagarriak eta egokituak, erantzunak… baliagarriak zaizkigu edukiak lant-
zeko. Plataforma bakar batean dena eskura dugu irakasleok, eta ez dugu 
bestelako audio eta bideo erreproduzigailurik erabili behar.

C) Ekintza Osagarriak  
Ekintza Osagarriei garrantzia handia ematen diegu ikastolan. Guztiak di-
tugu curriculumaren zerbitzura antolatuak, curriculumean txertatuak, 
eta horien bidez hainbat balore eta abilezia lantzen ditugu.  

Maila bakoitzeko ekintzak zehaztuak daude ikasturte hasieran Guraso Bi-
lera Orokorretan banatzen ditugun txostenetan. 

Gela eta maila bakoitzak egiten dituen Ekintza Osagarriez gain, nabar-
mendu nahi ditugu 3-16 urte bitarteko ikasle guztiek eta ikastolako 
irakasle guztiek parte hartzen duten ekintzak: Jarduera Osagarri Oroko-
rrak, alegia.

Jarduera Osagarri Orokorretan curriculumean jasoak ditugun euskal 
kulturaren eta herriko kulturaren transmisioa lantzen ditugu. Urtez urte, 
hauek dira egiten ditugun jarduerak:

• San Nikolas Eguna
• San Tomas Eguna
• Gabonak
• Santa Ageda / Oles, Oles
• Ihoteak
• Inauteriak
• Ikastola Eguna
• Udaburuko Sua

Horiez gain, herri mailako ekintzetan eta herritik kanpoko zenbait ekint-
zetan ere parte hartuko dugu, orain arte bezala: Petra Lekuona Zaharren 
egoitzakoekin Belaunaldien Arteko Programa-n, Zuhaitz Egunean, Prosa 
eta Poesia Lehiaketan...

Ekintza Osagarri horiek guztiak ongi prestatuak izaten dira, eta helburu 
zehatzak izaten dituzte. Ikaste-irakaste prozesuan oso garrantzitsuak di-
ren hainbat ezaugarri lantzen ditugu, hala nola: motibazioa, parte-hartze 
aktiboa, gelan egindakoa kanpora ateratzea, komunikatzeko gaitasuna, 
etab. Horrekin batera, bizitzarako ezinbestekoak diren hainbat abilezia 
eta balore ere lantzen ditugu, besteak beste, komunikazioa orokorrean, 
ingurumenaren zaintza, bizikidetza eta laguntasuna.

3.1.1.5. 16-18 urte: Oiartzo Ikastola
22-23 ikasturtearen balorazioa eta 23-24 ikasturtearen erronkak
Batxilergoaren etapa laburra nahiz bizia da. Erritmo altua du, USE az-
terketak ikasleak eta irakasleak korrikaldi batean eramatea behartuz. 
Hala eta guztiz ere, ikasleek aurreko ikasturtean lortutako emaitza po-
sitiboari eutsi diote. Modu honetan, USE azterketara lehen deialdian 
promozioaren %88a aurkeztu zen. Hori gutxi izango balitz, gure gazteek 
azken urteko emaitza hobetzea lortu dute, bataz bestekoa altua lortuz 
(7,93). Zoriontzeko datua eta zoriontzeko lana gure gazteena. Bestalde, 
lehen mailari dagokionean, lau gela izan genituen joan den ikasturtean. 
Honek gelako ratioa ikaragarri jaistea eragin zuen eta ikasleak talde askoz 
ere erosoagoetan eta egokiagoetan eduki ahal izan genituen. 

Hala eta guztiz ere, ase gabeko hainbat erronka geratu zitzaizkigun: lau 
lerroei eustea esaterako. Iazko matrikulazio kanpainan ezin izan genion 
laugarren lerroari etsi eta horren ondorioz, 1go mailan hiru gela izango 
ditugu ikasturte honetan zehar (34ko bi gela eta 33ko bat). Atzean gerat-
zen da, hortaz, azken bi ikasturteetan gozatu dugun egoera. Zalantzarik 
gabe, ikasturte honen erronken zerrendara gehitzen dugu hau. Ez dugu 
testuinguru erraza izango, baina gure indarra horretan jarriko dugu. 

Lortu ez genuen beste erronka bat eraikina eraberritzea izan zen. Iazko 
ikasturtean proiektuak onartu baziren ere, ez ziren gauzatu. Hala ere, 
ikasturte hasiera honetan lanean hasi dira eta igogailuaren nahiz teila-
tuaren obrak martxan daude. 

Lortu gabekoak alde batera utzita, 22-23 ikasturtean hainbat ekimen 
martxan jarri genituen, aipagarriena: Euskal Olinpiadak. Haurtzaroko, 
Oreretako eta Oiartzoko ikasleek elkarrekin ikasturtean zehar antolatu 
zuten eguna izan zen, eta a ze eguna! Ederra izan zen Xabier Solanoren 
musika erritmoan hiru ikastoletako gazteak dantzan ikustea. Iaz martxan 
jarri zen egitasmo honen lekukoa hartzen dute aurten DBH4ko eta Batxi-
lergo 1go mailako ikasleek, ea aurreko ikasturteko esperientziatik abiatu-
ta aurtengo ekitaldia hobetzea lortzen duten.

Azkenik, aipatzekoa da iazko ikasturtean Oiartzok Oxford azterketak egi-
teko baimena berritu zuela. Horrela, aurtengo ikasturtean gure gazteek 
azterketa egiteko aukera izango dute, baita Haurtzaro nahiz Orereta Ikas-
toletako gazteek ere. HABE ikastaroa nahiz Aisiolako begirale titulua ate-
ratzeko ikastaroak ere indarrean egon ziren. 

Bukatzeko, esan, 22-23 ikasturteak LOMLOE legearen eskutik aldake-
ta esanguratsuak eragin zizkigula. LOMCE egituratik LOMLOE egitura-
rako saltoa diseinatu behar izan genuen: irakasgaien aldaketak, ordu 
kopuruen aldaketak, tutoretza saio txertatzea, hautazkoen aldaketa han-
diak 2. batxilergoan eta abar. Egitura berrian hasi dugu 23-24 ikasturtea 
eta errealitateari ikusmira kendu gabe, 24-25 ikasturtea diseinatzen ere 
hasi dugu. Batxilergo orokorra, hautazko berriak… erronkaz beteriko ur-
tea izango da, baina ilusioz eta indarrez hartuko ditugu.

3.2. Euskara eta eleaniztasuna

Ikastolen sorreraren arrazoi nagusienetakoak euskararen berreskurat-
zeari eta garapen prozesuari erantzutea izan dira, hartara, ikastolen 
ibilbidea eta euskararen zabalkundea estu-estu loturik azaldu ohi dira. 
Baina XXI. mendeko gizartea eleaniztuna da, eta behar horri erantzuteko 
euskal herritar eleaniztunak hezi behar ditugu, bizitzako egoera bakoit-
zak eskatzen duen ahozko zein idatzizko hizkuntzaren erabilera egokia 
eta eraginkorra egingo dutenak. 

Agerikoa da inguruneak eta gizarte harremanek gaztelania/frantsesa 
erabiltzera bultzatzen dutela. Baina urteetako eskarmentuak erakutsi du 
eraginkorra  eta ezinbestekoa dela ikasleek ahoz eta idatziz egoki komu-
nikatzeko, irakas- eta ikaskuntza-prozesuan euskara erabiltzea. Horrega-
tik, XXI. mendean ere, egiten dugun eleaniztasunaren planteamenduan 
euskara da ardatza. 

Testuinguru horretan kokatu behar da HIZKUNTZ PROIEKTUA, hizkunt-
zen ikaskuntzari eta erabilerari koherentzia emango dion markoa. Hala, 
euskara ardatz duen eleaniztasunaren garapena era egokian bidera da-
din ziurtatzeko, besteak beste, hauek izango dira langai nagusiak: hi-
zkuntz plangintza eragingarria finkatzea ikastolan, hizkuntza bakoitzaren 
funtzioak eta espazioa zehaztuz; hizkuntzen irakaskuntza-ikaskuntzan 
erabilitako ikuspegiak eta metodologiak bateratzea, eta hizkuntzen era-
bilera instrumentalaren eraginkortasuna curriculum osoan bermatzea.

Horregatik, 2022-2025 Plan Estrategikoaren barruan, ikasturte honetan, 
Haurtzaro Ikastolak bere Hizkuntz Proiektua bideratzen jarraituko du.

3.2.1. Euskara
Haurtzaro Ikastolan euskararen erabilera eta ezagutza bermaturik 
dauden arren, hiztun osoak heztea da gure Hizkuntz Proiektuko 
helburuetako bat eta, ildo horretatik, euskararen kalitatea landu nahi 
dugu, horretarako, hizkuntza erregistroen erabilera tratatuz. Bide 
horretan, azken ikasturteetan irakasleak formazioa jasotzen ari gara, eta 
gelan aplikatzeko urratsak egiten jarraituko dugu.  

Ikastolako Hizkuntz Proiektua euskararen erabilera eraginkorra egiteko, 
garatzeko eta indartzeko konpromisoarekin sortu zen, baita euskal 
hizkuntza eta kultura bere osotasunean transmititzeko ere. Horrela, euskal 
kultura ezagutzeko, ulertzeko, sentitzeko eta harekin erlazionatzeko 
aukera eskaintzen du, gurearekin kontaktuan dauden beste kulturak 
elementu positibotzat hartuz eta ezagutuz. Horrekin, norberaren kultura 
aberastuz eta mundura zabalduz, ikasleari bere nortasuna eraikitzeko 
aukera eman nahi diogu. Ikastolako euskal komunitatea indartu asmoz, 
ikastolan Euskal Herriko lurralde ezberdinetako ikasleak elkar ezagutzeko 
bidea sendotu nahi dugu. Helburu horrekin, ikasleen esparruan, bi 
proiektu bideratuko ditugu:

1. Elkarrekilan Euskal Herria egitasmoa: LH3 eta 4an kokatu genuen 
eta, pixkanaka, etapa osora zabaltzen ari garen Zuberoako bi ikastolekin 
harreman eta elkartruke proiektua da. 2014-15ean eman genion hasiera 
proiektu honi eta hurrengo ikasturteetan sendotzen jarraituko dugu. 

2. Elkarrekin Bizi(hi)tza, EKIko DBH1. mailako unitateak hala proposatuta, 
DBH1. mailako Hegoaldeko eta Iparraldeko ikasleen arteko elkartrukea 
bideratuko dugu. Nafarroa Behereko Larzabal herriko Manex Erdozaintzi 
Etxart Kolegioko ikasleekin aurrez aurre elkarrekin egoteko aukera izango 
dugu, bai Oiartzunen, baita Larzabal inguruan ere.

Bestalde, Curriculum Bateratuaren garrantziaz hausnartuta, ulermenaren 
eta adierazpenaren lanketan jarraitzen dugu ikastolan. Ulermenaren eta 
adierazpenaren bidetik, ulermen estrategien inguruko prozedurak eta 
ikasketa teknikak finkatu ditugu eta lantzen hasi. Dagoeneko ulermenaren 
eta adierazpenaren lanketa bideratua dago etapa guztietan eta, besteak 
beste, ebaluazio adierazleak zehazten jarraituko dugu.

Gainera, Euskaraz Bizi proiektuari dagokionez, ohikoak diren idazmena, 
ahozkotasuna eta irakurzaletasuna sustatzeko motibazio ekintzak anto-
latuko ditugu. Irakurzaletasunari loturik, Liburu Txokoaren ekimenetik 
abiatuz, Irakurketa Planeko helburuak lantzen jarraituko dugu: irakurt-
zen ikasi, ikasteko irakurri, irakurzaletasuna, familiarekiko lotura eta in-
guruarekiko harremana.

3.2.2. Eleanitz Proiektua
Eleanitz Proiektua 1991. urtean abiatu zen, euskal hiztun eleaniztunak 
hezteko asmoz. Helburu hori bete ahal izateko, euskara hizkuntza nagusi 
dela, gaztelania, ingelesa eta frantsesa irakasteko eta ikasteko prozesuak 
marko metodologiko eta curriculum komun baten barruan bildu geni-
tuen.
.
• Gaztelania: gizartean duen lehentasuna aintzat hartuz, bigarren hi-
zkuntza gisa hartzen du proiektuak. Bereziki, ikasketa-munduarekin lo-
turiko erabilera formalak indartzeari begira egiten dugu lana. Erabiltzaile 
independentearen B2 maila lortzea da helburua. 

• Ingelesa: globalizazioaren gizartean hartu duen lingua franca papera 
ikusirik, hizkuntza hori lanerako edo ikasketak jarraitzeko testuingurua-
rekin lotzen dugu. Erabiltzaile independentearen B1 maila lortzea da xe-
dea. 

• Frantsesa: mugaz bestaldeko komunitatearekin harremanetan jartzeko 
helburuarekin lantzen dugu nagusiki eta, beraz, ikuspegi kulturalago eta 
funtzionalago batekin garatzen dugu. Oinarrizko erabiltzailearen A1-A2 
maila lortzea da helburua. 

Eleanitz-Gaztelania, Eleanitz-English eta Eleanitz-Français zuhaitz 
emankor horren adarrak dira, eta ezaugarri hauek dituzte: 

• Ingelesaren ezartze goiztiarra: 4 urtetik aurrera.
• Gaztelaniaren ezartzea: LH2. mailatik aurrera. 
• Frantsesaren ezartzea Derrigorrezko Bigarren Hezkuntzako 1. mailatik 
aurrera.
• Ekintzan oinarritutako metodologia-ikuspegian sortutako ikasmate-
rialak eta proposamen didaktikoak dituzte: hizkuntzaren ikaskuntza 
ekintza esanguratsuak gauzatuz eta ekintza horiek besteekin partekatuz 
lantzen ditugu (adib. ipuin dramatizatuak, ataza eta proiektuak, CLIL/
EMILE).

● 4-16 adin tarteetarako ikasmaterial progresiboak eta koherenteak.
● Irakasleen prestakuntzan eta garapen profesionalean ardaztua.
● Irakaskuntza metodoen, ikasmaterialen eta irakasleen prestakuntzaren 
jarraipena eta hobekuntza, barne eta kanpo ebaluazioen bidez.

3.2.2.1. Gaztelania
Gaztelaniaren irakaskuntzak, beste hizkuntzak bezalaxe, ikuspegi dis-
kurtsiboa hartzea eskatzen du: komunikaziotik eta erabileratik abiatuz 
planifikatzea. Ikuspegi horren arabera, hitz egitea eta idaztea hauxe da: 
komunikazio testuinguruaren arabera, helburu batzuk lortzera biderat-
zen diren testuak eraikitzea. Horretarako, gaztelaniaren irakaskuntzan 
alderdi metodologiko hauek hartzen ditugu kontuan: 

● Ikasleentzat esanguratsuak diren komunikazio-proiektuek bideratu-
tako ikaskuntza-prozesua izatea.
● Testua komunikazio-unitatea izatea. Testu-genero bakoitzak berariazko 
ezaugarriak dituela kontuan hartuta, bere ulermenerako eta ekoizpene-
rako ikaskuntza espezifikoak eskatzen ditu. 
● Ikaskuntza sekuentzia didaktikoetan egituratzea, jarduerak komuni-
kazio-lan zehatz bat lortzera bideratutako helburu didaktiko batzuen in-
guruan antolatuz eta artikulatuz. 
● Prozedurak eta goi mailako estrategia kognitiboen garapena nagusit-
zea. Hizkuntz ezagutza lortzeaz eta ezagutzak aplikatzeaz gain, hitzekin 
gauzak egiten jakitea da helburu nagusia. 
● Ezagutza instrumentala eta formala prozesu bakar batean barneratzea. 
Gramatika-hausnarketaren abiapuntua da landuko den testua; ezin dira 
bereizi  komunikazio-ekintzaren helburua eta testuingurua, adierazi be-
harreko edukia eta horren arabera erabili beharreko hitzak eta moduak. 
● Ikasleen artean eta irakasleen eta ikasleen artean elkarreragina: ikus-
pegi diskurtsiboak zuzeneko eragina du metodologia erreferentzia jakin 
batzuk aukeratzerakoan.

Ikasleen gaztelania arloko irteera-profila definituta dago ikastoletan: 
DBH4. maila bukatzean, ikasleek gaztelaniako erabiltzaile independen-
tearen B2 maila lortzea nahi dugu. 

3.2.2.2. Ingelesa
95-96 ikasturtean heldu genion Eleanitz Proiektuari. Hasieratik, Ikastolen 
Elkarteak gidatutako proiektua izan da baliabideetan, materialetan eta 
metodologian. 

Metodologiaz:
● LH3. mailara arte, antzeztutako ipuinak dira metodologiaren oina-
rri nagusi. Taldean antzezten dira, ahoz. Ez da inongo itzulpenik edo 
irudirik erabiltzen, baina keinu eta ipuinetako pertsonaiak leku zehatz 
batekin identifikatuz elkar ulertzen dute ikasleek eta irakasleek. Ahoz 
antzeztutakoa sendotzeko, hainbat jarduera egiten ditugu: muralak, 
liburuxkak, hiztegia lantzeko jokoak, abestiak, txotxongiloak, marraz-
kiak… Ikasleek parte hartzea izaten da helburu nagusia. 
● Lehen Hezkuntzako 4.,  5. eta 6. mailetan, proiektuak egiten ditugu 
EKI metodologia jarraituz.
● DBH1. eta 2. mailetan curriculumeko irakasgaietako atal desberdinak 
(Musika, Natur Zientziak...) lantzen ditugu.    
● DBH3. eta 4. mailetan ohiko ingeleseko saioez gain, Geografia eta His-
toria irakasgaia ingelesez lantzen dute. Horrela, bi arlo dituzte hizkuntza 
honekin lotuta. 

Hori guztia osatzeko, 2014-2015 ikasturtean Haurtzaro English bloga 
sortu genuen. Bertara, gelan egiten dugun lanaren gaineko hainbat 
bideo eta argazki igotzen ditugu. Ez hori bakarrik, bloga zikloka bana-
tuta dago eta maila bakoitzean egiten dugunaren osagarri gisa hainbat 
ariketa, bideo eta joko daude, etxean ingelesa modu dibertigarrian 
lantzen jarraitzeko.

Gogoratu behar dugu lan honi etengabeko jarraipena egiten diogula, 
irakasleen formazioan eta ikasleen ebaluazioan; eta jarraipeneko on-
dorioetatik abiatuz, etengabeko doiketak egiten ditugu ikaste-irakaste 
prozesuan.

3.2.2.3. Frantsesa
Eleanitz Proiektuaren barruan, aipatzekoa da frantsesaren trataera. Ikas-
turte honetan, gainera, aldaketak egon dira: hautazkoa zen hura derrigo-
rrezkoa da 1. zikloan eta, hautazkoa izaten jarraitzen du 2. zikloan, nahiz 
eta astean hiru orduko saioak izango diren DBH4. mailan. Irakasgaiaren 
helburu nagusia ikasleak gaitasun komunikatiboetan trebatzea izaten ja-
rraitzen du, eta horretarako, lehenengo saiotik frantsesa da erabiltzen 
dugun hizkuntza.

Ikasleei ez zaie hain arrotza egiten, beste hiru hizkuntzetan estrategia 
linguistikoak landuta baitituzte. Ikasleek 12 urte bitarte euskara, inge-
lesa eta gaztelania landu dituzte, beraz, laugarren hizkuntzarekin haste-
rakoan, beren aurre-ezagutzek laguntzen diete.

Erabiltzen den metodologia 1., 2. eta 3. mailetan, EKI materialarekin 
osatuta dago. 4.mailari dagokionez, aurten, Ikastolen Elkartea eraikitzen 
ari da mailari dagokion EKI materiala. Aurtengoa, beraz, trantsizio urtea 
izango da DBH4. mailako materialari dagokionez. Bertan, ikuspegi komu-
nikatibotik abiatuta, hizkuntza, komunikazio-tresna bihurtuz, ekintza eta 
proiektu txikiak egiteko erabiltzea dugu helburu.

Jakingo duzuen bezala, pasa den ikasturtean Bretainiako Gwisseni herri-
ko Diwan ikastetxearekin egin genuen elkartrukea; bi urte luzeko geldial-
dia ondoren berreskuratu dugu  3. eta 4. mailetako ikasleekin. Datorren 
ikasturteari begira printzipiozko adostasuna dugu bi ikastetxeen aldetik 
ekimenarekin jarraitzeko.

Honen bitartez, ikasleek ikasgelan ikasitako hizkuntza egoera errealetan 
baliatzeko aukeraz gozatzen dute, arrotza edo ezezaguna zaienari aurre 
eginez eta komunikazio egoeretan sor daitezkeen oztopoak gaindituz. 
Horrek guztiak aurrerapauso handiak dakartza euren garapen prozesuan. 
Beste giza eredu batzuk ezagutzea eta horiek balioztatzen ikastea ikuspe-
gi irekiago eta toleranteago bat eraikitzeko giltza dira eta proiektu horrek 
horixe ahalbidetzen du. Halaber, elkartruke horrek hizkuntza gutxitueki-
ko kontzientzia eta elkartasuna indartzen ditu; izan ere, euskararen ant-
zeko egoera pairatzen du bretoierak. 

Elkartasun horrek, hizkuntza batek bizirik irauteko beharrezkoak dituen 
urratsak eta baliabideak zein diren hausnarketa egitera bultzatzen ditu 
ikasleak. Oso esperientzia aberats eta positibotzat dute ikasleek, familiek 
nahiz irakasleek.

3.3. Eskolako Agenda 2030 

Gure planetaren egoera ekologikoaz jakitun garen arren, berau hobetzeko 
ekintzak burutzerakoan sortzen zaizkigun kontraesanez kontziente egin 
eta ekintza eredugarriak sendotzen jarraitu nahi dugu. 

Urtetan heldutako erronkari eutsiz aurten, Agenda 2030eko programan 
Garapen Iraunkorraren 7. helburuaren lanketarekin ere jarraituko dugu 
bigarren ikasturtez: Energia eskuragarria eta ez kutsatzailea delakoa eta 
Energia, gure motorra lelopean landuko duguna.

• ZER EGINGO DUGU? Iaz, Udalerri eta ikastola mailan energia 
eskuragarriaren eta ez kutsatzailearen diagnostikoa egin ondoren, aurten 
ekintza planetan murgilduko gara.

• NOLA EGINGO DUGU? Adin guztietako ikasleei Oiartzungo egoera 
aztertzeko jarduerak eskainiko dizkiegu, jarrera egokiak identifikatuz, 
baita hobetu daitezkeen alderdiak lantzeko ere.

• ZERTARAKO EGINGO DUGU? Hezkuntza komunitateak udalerria 
hobetzeko prozesuan parte hartuko du, proposamenak eta konpromisoak 
norberaren gain hartu eta udal ordezkariei azalduz. Garapen Iraunkorraren 
alde, elkarlanean!

Eskolako Agenda 2030 egitasmoak lanketa hori egiteko markatzen 
dituen faseak jorratzen ditugu ikastolan: motibazioa-sentsibilizazioa, 
diagnostikoa, ekintza plana, komunikazioa eta ebaluazioa. Modu 
horretan, ingurumen gaien berritze eta eguneratze lanak egiten ditugu 
gure curriculumean. Diagnostikoetan lortutako emaitzekin gure lanean 
hobekuntzak txertatzea da helburua, ekintza planak sendotzeko.

Era berean, gure kudeaketan eta partaidetzan eragile aktiboak izan 
nahi dugu gertuko ingurunea hobetzeko; natura zein giza harremanen 
ingurunea hobetzeko, alegia. Inguru gozoagoan, atseginagoan eta 
iraunkorragoan bizi nahi dugulako. 

Partaidetza bultzatzeak berebiziko garrantzia du Eskolako Agenda 2030en 
hezkuntza programan. Hori dela eta, ikastolaren barruan nahiz herrian, 
Hezkuntza Komunitatea osatzen dugun eragileen parte-hartzea sustatu 
nahi dugu:

• Ikastolan: ikasle ekoordezkarien taldea eta ikasleen Talde Berdea 
ditugu. 

• Herrian: ikastetxeen arteko foroak, Udalaren eta ikastetxeen arteko 
foro edo topaketak, etab.

Gurasoen parte-hartzea oso garrantzitsua da, Hezkuntza Komunitateko 
eragile baitira gurasoak ere, eta ikastola komunitatea osatzen dugun guz-
tien ekarpenak behar ditugu eremu honetan aurrera egiteko. 

Bide batez, proiektu hau garatzen eskaintzen digun laguntza dela eta, 
Oiartzungo Udalari bere bultzada eta babesa eskertu nahi dizkiogu. Azke-
nik, Eskola Jasangarriaren Aintzatespen Agiria indarrean dugula gogora-
razi nahi dugu. 

3.4. Eskolaz Kanpoko Ekintzak

Eskolaz kanpoko ekintzen eskaintza zabala eta anitza dugu ikastolan. 
Eremu ez formalean garatzen diren jarduerak dira eta bereziki 
garrantzitsuak, ikaslea motibatuta, gustura eta hunkituta dagoenean, 
hobeto barneratzen baititu jardueran ikasitakoak.

Garaiak eta ikasleen premiak aldatzen eta garatzen doazen arabera, 
aisialdiko eskaintzak ere aldaketak izaten ditu; lehen kultura eta kirol 
arloak bereizten genituen, baina gaur egun, teknologia ere bada jarduera 
hauen parte.

Eskolaz kanpoko ekintzen eskaintza zabala eta anitza dugu ikastolan. 
Eremu ez formalean garatzen diren jarduerak dira eta bereziki 
garrantzitsuak, ikaslea motibatuta, gustura eta hunkituta dagoenean, 
hobeto barneratzen baititu jardueran ikasitakoak.

Garaiak eta ikasleen premiak aldatzen eta garatzen doazen arabera, 
aisialdiko eskaintzak ere aldaketak izaten ditu; lehen kultura eta kirol 
arloak bereizten genituen, baina gaur egun, teknologia ere bada jarduera 
hauen parte.

3.4.1. Hezitzaile talde tituluduna eta egonkorra
Eskolaz Kanpoko Ekintzak gidatzen 39 hezitzaile gazte dabiltza. Hezitzai-
le taldea talde gaztea, iraunkorra eta tituluduna da. Egonkortasun ho-
rrek asko laguntzen du koordinazioan, baina garrantzitsuena ez da hori; 
garrantzitsuena da guztiek ilusio handiarekin egiten dutela lan, haurrak 
maite dituztela eta haurrentzat hurbileko erreferentzia direla. Ikasleak 
ere oso gustura dabiltza, eta horren adibide da ikasturtero partaide 
kopurua handituz doala.

3.4.2. 2023-2024 ikasturteko eskaintza
Pixkanaka eskaintza zabaltzen ari gara eta ikasleei aukera berriak eta 
ekintza berriak eskaintzen. Zailtasunik handiena instalazioena da, gelen 
premia nabaria da.

Ikasturte honetan martxan jarritakoak, oraingoz, hauek dira:

Kultura arloko ekintzak
1. Sorgin eta Aztien Heltzea
2. Eskulanak
3. Dantza Modernoa
4. Bertsolaritza
5. Euskal Dantzak
6. Musikart
7. Antzerkia
8. Gitarra
9. Trikitia eta panderoa
10. Zirko tailerra

Teknologia arloko ekintzak
11. Mekanografia
12. Robotika

Kirol arloko ekintzak
13. Xakea
14. Eskola Kirola
15. Atletismoa

23-24 ikasturte honetan ekintza hauetan guztietan parte hartzen ari di-
ren ikasle kopuruak honakoak dira:

● Sorgin eta Aztien Heltzea: 28 ikasle (HH4 eta HH5)
● Eskulanak: 64 ikasle (HH5-LH3)
● Dantza Modernoa: 126 ikasle (LH1-LH6)
● Bertsolaritza: 15 ikasle (LH5-LH6 eta DBH osoa)
● Euskal Dantzak: 55 ikasle (5 talde LH1- DBH4)
● Musikart: 25 ikasle (HH4-LH3)
● Antzerkia: 40 ikasle (LH1-LH6)
● Gitarra: 28 ikasle (LH3tik DBH4ra eta ikasle ohiak)
● Trikitia eta panderoa: 20 ikasle (HH5-DBH4 eta ikasle ohiak)
● Zirko tailerra: 21 ikasle (LH1-LH3)

● Mekanografia: 14 ikasle (LH4tik LH6ra)
● Robotika: 25 ikasle (LH3- LH6)
● Xakea: 47 ikasle (LH1-LH6)
● Eskola Kirola: 134 ikasle (13 talde LH3-LH6)
● Atletismoa: 62 ikasle (LH3-DBH4)

3.4.3.Hainbat emanaldi ikasturtean zehar
Astetik astera gelan edo saioetan ikasitakoa baloratzeko, egindako bi-
deaz jabetzeko eta aurrera jarraitzeko gogoa eta ilusioa mantentzeko, 
oso garrantzitsua da entseguetan egiten dena jendaurrean erakustea. 
Haurrarentzat oso bizipen garrantzitsuak dira, maiz oroitzapenetan ge-
ratzen diren horietakoak. Une horietan talde lanaren balioa indartu egi-
ten da, urduritasunak kontrolatzen ikasten da eta ongi egindako lanaren 
satisfazioa handitzen da. 

Ikasturte osoan zehar sortzen zaizkigun aukera guztiak baliatzen ditugu 
jendaurreko saioak egiteko, hala nola: herrian antolatzen diren jaiak, 
ikastolak berak antolatzen dituenak, puntualki jasotzen ditugun gonbi-
dapenak, Haurtzaro Dantza Taldeak ikasturte osoan zehar egiten dituen 
emanaldiak, herrian eta herritik kanpo (Dantzari Txiki Egunak, herriko 
jaiak, auzoetako jaiak esate baterako), eta asteroko Eskola Kiroleko jar-
dunaldiak eta atletismoko frogak. 

Ikasturteko unerik gogoangarrienetakoak ekainean izaten dira. Ikasturte 
amaieran, gaur egun Landetxe auditoriumean egiten diren antzerki eta 
musika emanaldiak izaten dira, baita bi urtean behingo Haurtzaro Dantza 
Taldearen emanaldia ere, eta Ikastola Egunean Eskolaz Kanpoko Ekintza 
askoren erakustaldiak egiten ditugu.

3.5. Zerbitzuak

Eskolaz Kanpoko ekintzez gain, ikastolak eskaintzen dituen zerbitzuak bi 
dira: Jantoki Zerbitzua eta Garraio Zerbitzua.

Jantoki Zerbitzua 

2023-24 ikasturtean, 535 ikasle-erabiltzaile finko ditugu. Aurten, 
jantokirako arautegi berria jarri dugu martxan. 

Lanean ari diren hezitzaileak 22 dira; eta horietako gehienek urte asko 
daramatzate kastolan lanean.

Menuak ikastolako jantokian prestatzen ditugu, garaian garaiko elika-
gaiekin. Eskaintzen ditugun menuak Inal Consultores Oiartzungo kanpo 
aholkularitza enpresaren laguntzarekin berrikusi eta berritu ohi ditugu. 
Ikasleen eta familien asebetetze maila altua da.

Garraio Zerbitzua 

2023-24 ikasturtean, garraio erabiltzaileak 19 ikasle dira, eta hezitzaile 
bat dugu.

Garraio Zerbitzua auzo guztietara iristen da; horretarako, autobusaz gain, 
Xorrola zerbitzua ere erabiltzen dugu DBHko ikasleekin, eta ikasle-era-
biltzaile gutxi ditugun auzoen kasuan, taxi zerbitzuarekin osatzen dugu 
eskaintza.

Dena den, Eskola Agenda 2030en ikuspegitik, ikasleak eta familiak oinez 
edo bizikletaz etortzera animatzen jarraitu nahi genuke, jasangarria den 
eredurantz jotzeko. 

3.6. Bizikidetza Taldea

Bizikidetza onuragarri-osasuntsua denon artean bide 
hoberenetik eraikitzen

Urteetan zehar partaideen arteko elkarbizitzari bide egokiak bilatzea eta 
ematen joatea izan da denon artean osatzen dugun Haurtzaro Ikastola 
hezkuntza komunitatearen helburu garrantzitsua. Eginkizun funtsezko 
horren inguruan talde eta dinamika desberdinak osatu, martxan jarri eta 
indartu izan ditu. Hala nola, Golden 5, KiVa, Haziak, Hezkidetza eta Tratu 
Ona, Agenda 2030… egitasmo desberdinak. 

Talde bakoitzaren funtzionamendu autonomoa kontuan hartuz eta 
guztien arteko koordinazioa eta koherentzia egituratze eta sendotze 
aldera, egitasmo guztiak Tutoretza Ekintza Plana (TEP) proiektu 
globalean ere jaso ditugu. Pixkana egitasmo desberdin guztiak 
Haurtzaroren Bizikidetza Taldea deitu duguna hezurmamitzen joan dira.  

Haurtzaroren Bizikidetza Taldearen eginkizun nagusia egitasmo 
desberdinei eta eguneroko lan hezitzaileari norabide ahalik eta argiena, 
egokiena eta osasuntsuena ematea bihurtu da. Elkarbizitza horretarako 
da Portaera Egokia eta Osasuntsuaren Sustapena (PEOS) gogoeta 
gai, oinarri  eta eguneroko bizikidetzaren helburuen eta  praktikaren 
gida: egitasmo guztiek eta TEPk partekatzen dituzten kontzeptzio,  
printzipio eta egikerak batera elkarlanean pentsatzea, diseinatzea eta  
koordinatzea da helburua.

Gurasoak heziketa komunitatearen eragile garrantzitsu dira eta Portaera 
Egokia eta osasuntsuaren “sustatzaile lana” gero eta trebezia handiagoz 
osatze aldera, Haurtzaro Bizikidetza Taldeak 23-24 ikasturteko guraso 
formazioa diseinatu eta bultzatu ditu hiru lan ildo hauen inguruan: 

- Gure haur eta nerabeak nola hezi berdintasunean 

- Familiako gatazkak eta estresaren kudeaketarako pilulak

- Jolasa haurraren garapenaren gako: pantailentzako alternatibak, 
arauak eta mugak barneratzeko baliabide eta emozioak kudeatzeko 
tresna/ Substantziarik gabeko adikzioak, zer egin dezakegu familiatik?

Haurtzaroko Bizikidetza Taldea (HBT) Bizikidetzako proiektuen 
arduradunek, Orientazio Departamenduak eta HH-LH-DBHko etapetako 
arduradunek osatzen dute. Talde honek Hezkuntza Batzordearekin 
eta Bizikidetza Behatokiarekin batera elkarlanean jarduten du denon 
eginkizun den bizikidetza denontzat onuragarri gerta dakigun.

Bizikidetza komunitateko partaide bakoitzaren eta guztien benetako 
onura egituratzea da egitasmo guztiak lotzen dituen hari nagusia. Hala 
nola, Golden 5 egitasmoak irakasleen, gurasoen eta beste hezitzaileen 
begirada aldaketaz eta eguneroko lanketaz hausnartzera bideratzen 
ditu. Lanketa honek ikaslearen oinarrizko behar psikologikoak asetzea 
du helburu: ikasle bakoitzaren autonomian eta garapenean eragiteko 
ikaslearen alderdi onak ikusi eta nabarmenduko ditu eguneroko lanean.

KiVa proiektuaren ekarpen nagusia, jazarpena guztion ardurako 
gertaera dela ohartaraztea da, alegia, ezin dugula jazarlearen eta 
jazartuaren artekoa aparteko gertaera gisa hartu. KiVak jazarpena “ikusi” 
duenak nola jokatu behar duen eta zer egin dezakeen jakin ahal izateko 
bitartekoak eskaintzen ditu. Ikastolako komunitate osoak parte hartzen 
du eskola jazarpenari aurre egiten: irakasleek, ikasleek, gurasoek, 
jantokiko langileek… eta jazarpen egoeretan kudeatze-bideratze lanean 
Haurtzaroko KiVa Taldeak (LH-DBH) jarduten du. Programa hau LH1. 
mailatik DBH3 bitarteko ikasleek lantzen dute.

Haziak Egitasmoak elkarbizitzan sortzen diren harreman desorekatuak 
eta botere harremanak iraultzea du helburu. LH1. mailatik 6. maila 
bitarteko ikasleek lantzen dute hainbat eragileekin elkarlanean, 
metodologia eta material zehatzekin. 

Hezkidetza Planari buruz, esan ikasturte honetan gure komunitatean 
feminismoa norabidetzen jarraitzea dugula helburu. Aurtengo 
erronketako bat Hezkidetza Plana eguneratzea izango da eta iazko 
lan ildoei jarraipena ematea: liburutegietako edukien birplantzea, 
Tutoretza Ekintza Planaren errebisioa, Heziketa afektibo-sexualaren 
inplementazioa, agenda morearen gauzatzea eta sakontzea… 

Agenda 2030 egitasmoak Garapen Iraunkorreko 17 Helburuak (GIH) 
(osagai ekonomiko, sozial eta ingurumenarekin erlazionatutakoak) 
aztertu ondoren gure curriculumean eta TEPean integratu ditugu, 
Portaera Egoki eta Osasuntsuaren sustapenaren ildotik.


